
Abstract

This study tries to put a highlight on a social phenomenon, which is women's funeral. The results of this study: describing and analyzing women's funeral tradition, also showing the potency of change in (social, economic and culture) on the prominence of a new appearance and a new tradition associated with women's funeral. In this study, photographical and comparative methods are used. A purposive sample is also used: the sample unit contains (20) individuals in Erbil city, the used tool in this study (interview and observation.
The conclusions of this study: the funeral process; between past and present, it has been changed a lot. According to as now the technology has developed and people get to know earlier, also people now know a lot more about religion and their awareness has increased in funerals; the clothing style has been changed at the same time. In the past, this ceremony would go on only in the dead's house, but nowadays they practice it under tents and in specialized holes. The social roles of the funeral have been changed. Before, social relationships were stronger; people then were going to funerals as a theological and social duty, but now people go for shame and blaming. After that because of change in the way people live in Erbil. The modality and intention behind funeral have been changed. Those changes in funeral significations and its functions are shown. Control Social function. Social solidarity, breaking funeral early, clothing colors over and above black, no lamentation, decreasing visit time to the grave, remmbering.

پوختە
ئەم توێژینەوەیە هەوڵدەدات بەسەر دیاردەیەکی کۆمەڵایەتیدا بپرژێت کە ئەویش پرسەی ژنانە. لە ئامانجەکانی ئەم توێژینەوەیە:وەسفکردن و لێکدانەوەی دابونەریتەکانی پەیوەست بە پرسەی ژنان؛ هەروەها دەرخستنی کاریگەریی گۆڕانی (کۆمەڵایەتی، ئابووری و کولتووری) لەسەر دەرکەوتنی شێوازی نوێ و نەریتی نوێی پەیوەست بە پرسەی ژنانەوە. لەم توێژینەوەیەدا میتۆدی ئیتنۆگرافی و بەراوردکاری بەکار هاتووە. نموونەی مەبەستدار بەکار هاتووە؛ یەکەی نمونەکە لە(٢٠)تاکی شاری هەولێر وەرگیراوە، ئامرازی بەکارهاتوو لەم توێژینەوەیە بریتییە لە(چاوپێکەوتن و تێبینی). 
ئەم توێژینەوەیە بەچەند ئەنجامێک گەیشتووە: شێوازی بەڕێوەچوونی ڕێوڕەسمی پرسە؛ لەنێوان ڕابردوو و هەنووکەدا، گۆڕانێکیی زۆری بەسەردا هاتووە؛ بەوپێیەی ئێستا تەکنەلۆژیا پێشکەوتووە و خەڵکی زووتر ئاگادار دەکرێنەوە، هەروەها شارەزابوونی خەڵکی بۆ ئایین و بەرزبوونەوەی ئاستی هۆشیاری خەڵکی بەرامبەر بە شیوەنگێڕان لە پرسەدا؛ لەهەمانکاتدا شێوازی جل و بەرگ گۆڕانێکی زۆری بەخۆوە بینیوە. هەروەها لەڕابردوودا ئەم ڕێوڕەسمە تەنها لەماڵی خاوەن مردووەکە بەڕێوە دەچوو، بەڵام ئێستا لە ژێر چادر و هۆڵی تایبەتیشدا ئەنجامدەدرێت. هەروەها وەزیفە کۆمەڵایەییەکانی پرسە گۆڕانیان بەسەردا هاتووە، لەڕابروودا پەیوەندی کۆمەڵایەتی لە ئاستێکی بەرزتردا بوو؛ خەڵکی دەچوە پرسە بەئەرکێکی کۆمەڵایەتیی و ئایینی دادەنا؛ بەڵام ئێستا خەڵکی لەبەر عەیبە و گلەیی لێکردن دەچن. ئینجا بەهۆی گۆڕانی شێوازی ژیانی تاکەکان لە شاری هەولێر، ئیتر چۆنیەتی و مەبەستی پشت پرسە دانانیش، گۆڕانیان بەسەرداهاتووە. ئەو گۆرانانەش لە ئاماژەکانی پرسە و وەزیفەکانیدا زۆر بەزەقی دەرەکەوێت. وەک وەزیفەی کۆنترۆڵی کۆمەڵایەتیی، وابەستەی کۆمەڵایەتیی، هەروەها زوو شکاندنی پرسە، پۆشینی جل و بەرگی جگە لەڕەنگی رەش، شیوەن نەکردن، کەمبوونەوەی ماوەی سەردانکردنی گۆڕی مردوو، یادکردنەوەکان.
کلیلەکانی توێژینەوە: دابونەریت، مردن، پرسەی ژنان, کولتوور، شیوەن.  
پێشەکی
كۆمەڵگای مرۆیی بەردەوام لەهەوڵی ئەوەدابووە ئەندامانی کۆنترۆڵ بکات و لەچوارچیوەی دابونەریت و رێورەسمە کۆمەڵایەتی و ئاینییەکانەوە، وابەستەبوون و پەیوەندییە کۆمەڵایەتییەکانیان پتەوو و رێکبخات. بۆیە لەبەرامبەر پابەندنەبوون بەو دابەنەریتانەوە، چەندین پاداشت و سزا دانراون تاوەکو تاکەکان نەتوانن لێیان لابدەن. گومانی تێدا نییە ئەو دابونەریتانە لە کۆمەڵگایەکەوە بۆ یەکی دیکە جیاوازن، لەرووی چۆنیەتی و چەندێتی دووبارەکردنەوەی ئەو دابونەریتانە، ئەوەش بۆ جیهانبینی و تێڕوانینی کۆمەڵگا بۆ سروشت و واقیعی کۆمەڵایەتی، دەگەڕێتەوە. 


دابونەریتەکان بەرجەستەکردنی بوونی کۆمەڵایەتییانەی کۆمەڵگایە و یاساگەلێکی زارەکین، کە کۆمەڵێک وەزیفەی کۆمەڵایەتی ئەنجامدەدەن. هەر ئەمانەش بەشێکن لە کولتووری کۆمەڵگا و، لەمیانەی کولتوورەوە پەیوەندییەکان و چۆنیەتی کارلێککردنی تاکەکان لەگەڵ یەکتردا رێکدەخات و کۆنتڕۆڵیان دەکات. 


نەریتەکانی تایبەت بە پرسە، چەند رەهەندێکی جیاوازیان هەیە(ئایینی و کۆمەڵایەتی). رەهەندێکی ئاینیی هەیە، لەبەر ئەوەی ئەمە پەیوەستە بە دیاردەی مردنەوە، مردنیش یەکێکە لە دیاردە گرنگەکان کە بەردەوام  پرسیاری یەکەمی مرۆڤە کە لە چوارچێوەی فەلسەفە و ئایینە ئاسمانی و زەمینییەکانەوە بەدوای وەڵامدانەوەیدا، گەڕاوە. لەوەتەی مرۆڤ بوونی هەیە بە سۆراخی نهێنی و بەرەنگاربوونەوەی مردن و نەمرییەوە بووە. رەهەندێکی کۆمەڵایەتییشی هەیە، لەبەر ئەوەی وەزیفە گەلێکی کۆمەڵایەتی ئەنجامدەدات و بەرهەمی گروپە مرۆییەکانە.
ئەگەر ساڵانی رابردوو پرسە لەنێوان ٣_٧ رۆژدابوو، بەوپێییەی پرسەی کەسە بەتەمەنەکان تەنها (٣) رۆژبوو، بەڵام پرسەی کەسێک کە تەمەنی لاو بوایە نزیکەی (٧) رۆژی دەخایەند، ئەوا هەنووکە بەهۆکاری ئەو گۆڕانە کۆمەڵایەتی و ئابوورییانەی بەسەر هەرێمی کوردستاندا هاتوون، لە رێگەی چەند بڕیارێکەوە هەوڵدراوە رێوڕەسمەکانی پەیوەست بە نەریتەکانی پرسە رێکبخرێنەوە، بەوەی رۆژەکانی پرسە لە دوو رۆژ تێپەڕ نەکات. دانیشتنی پیاوان لە مزگەوت بەمەبەستی مەراسیمەکانی پرسەوە دەبێت لە کاتژمێر(٢_٤)ی پاش نیوەڕۆدەبێت. ئەم بڕیارانە پرسەی ژنانیش دەگرێتەوە، بەڵام سەردانکردنی پرسەی ژنان ماوەکەی درێژ ترە بەوپێیەی ئەمیان بەزۆری لەنێو رەشماڵ و چادری تایبەت بە پرسە لە نزیک ماڵی خاوەن مردودا، بەڕێوە دەچێت و هەندێک جاریش لەنێو ماڵەکان یانیش هۆڵی تایبەت بە پرسە، ئەنجامدەدرێت، بۆیە ژنان لەبەیانییەوە تا ئێوارە(زۆربەی جار کەسە نزیکەکانی خاوەن مردوو، نانی نیوەڕۆ لەوێدا دەخۆن) بەردەوام دەبێت. 

ئەم توێژینەویە لە رێگەی چەند تەوەرێکەوە هەوڵدەدات باس لە پرسەی ژنان بکات. تەوەرەکانی ئەم توێژینەوەیە بەمشێوەیەن:‌
یەکەم: پرسی توێژینه‌وه‌

رێورەسمەکانی پرسە دابونەریتێکی کۆمەڵایەتی ئاینییە، بەمەبەستی پاڵپشتیکردن و دەربڕینی هاوخەمی بۆ خاوەن مردوو، پیادە دەکرێت. ئەم نەریتە یەکێکە لەو نەریتانەی کۆمەڵگا بەرهەمیان دەهێنێت، بە ئامانجی یەکگرتن و مسۆگەرکردنی وابەستەبوونی ئەندامانی کۆمەڵگا بەو گروپە کۆمەڵایەتییانەوە کە ئینتمایان بۆیان هەیە. 
پرسە دابونەریتێکی کۆمەڵایەتییە و مانا و هێمای کۆمەڵایەتی زۆری هەیە، کە پابەندبوون پێیەوە دەشێ پێوەرێکی سەرەکی بێت بۆ ئینتمابون و پەیوەستبوون بە گروپە کۆمەڵایەتییەکانەوە. گۆرانە کۆمەڵایەتی، ئابووری و سیاسیەکانی کۆمەڵگای کوردی و دەرکەوتنی ئامرازە تەکنۆلۆژییەکانی پەیوەندیکردن، دەشێ ڕۆڵیان هەبێت لە دەرکەوتنی شێوازی نوێ لە نەریتەکانی پەیوەست بە پرسە و چۆنیەتی دەربڕینی هاوسۆزی بۆ خاوەن پرسە، بەتایبەت پرسەی ژنان، کە رەنگە هەنووکە ڕێورەسمەکانی پرسەی ژنان و دەربڕینی هاوخەمی وەکو ساڵانی پێشوو نەمابێت، دابونەریت و شیوازی دیکە و رەفتاری نوێ بۆ گوزارشتکردن لە هاوسۆزی بۆ خانەوادەی مردووەکە هاتونەتە ئاراوە و، پرسەی ژنانی ئێستا و پرسەی ژنان لە کۆندا جیاوازییەکی زۆریان هەیە. هەموو ئەمانە بەشێوەیەکی راستەوخۆ یا ناڕاستەوخۆ کاریگەریی لەسەر وەزیفەی کۆمەڵایەتی ئەم نەریتە دروست دەکەن.


پرسی سەرەکی ئەم توێژینەوەیە خۆی لەچەند پرسیارێکدا دەبینێتەوە: پرسەی ژنان چ مانا و وەزیفەیەکی کۆمەڵایەتی هەیە؟ ئەم نەریتە چۆن بەڕێوە دەچیت؟ گۆڕانی کۆمەڵایەتی و ئابووری و کولتووری چ کاریگەرییەکیان لەسەر پرسەی ژنان دروست کردووە؟ پرسەی ژنان چۆن بەڕێوە دەچیت؟ پرسە گێڕان چ جلوبەرگێک دەپۆشن؟ ئەمە لەگەڵ پرسەی ژنان لە کۆندا چۆن جیاوازی هەیە؟. 
دووەم: گرنگی توێژینه‌وه‌ 
ده‌توانین گرنگی ئه‌م توێژینه‌وه‌یه‌ له‌م چه‌ند خاڵه‌ی لای خواره‌وه‌بخه‌ینه‌ڕوو: 

١_ بابەتێکی سەرەکی ئەنترۆپۆلۆژیا توێژینەوەیە لە دابونەریتەکان. پرسەی ژنانیش یەکێکە لە دابونەریتە گرنگەکان کە کۆمەڵگا بەردەوام و بێ بڕانەوە لەگەڵیدا دەژێت و لە قۆناغێکەوە بۆ یەکی دیکە گۆڕانی بەسەردا دێت، ئەمە وادەکات کە بابەتێکی هەنووکەیی بێت بۆ توێژینەوە.

٢_ ئەم نەریتانە بەهایەکی کۆمەڵایەتییان هەیە و پێویستە بەردەوام بایەخیان پێ بدرێت. ئینجا لەبەر ئەوەی ئەم بابەتە (بەپێی ئاگاداری توێژەران) لە کۆمەڵگای کوردی و لە رووی ئەنترۆپۆلۆژییەوە، توێژینەوەی لەبارەوە نەکراوە، بۆیە بایەخێکی زانستی زۆری هەیە.
سێیەم-ئامانجەکانی توێژینەوە

١_وەسفکردن و لێکدانەوەی دابونەریتەکانی پەیوەست بە ڕێوڕسمەکانی پرسەی ژنان.


٢_دەرخستنی کاریگەریی گۆڕانی (کۆمەڵایەتی، ئابووری و کولتووری) لەسەر دەرکەوتنی شێوازی نوێ و نەریتی نوێی پەیوەست بە پرسەی ژنانەوە. 
چوارەم: دیاریکردن و ناساندنی چەمکەکانی توێژینەوە 
١: دابونەریت (Tradition)
ئەمە رەفتار و شێوازێکی هەڵسوکەوتە کە کۆمەڵ و گروپە کۆمەڵایەتییەکان پێیان شتێکی راستە یان شتێکی باشە، ئەمەش لەبەر ئەوەیە کە لەگەڵ کولتووردا وێکچووە (الحسن: ١٩٩٩: ٤٠٤). واتە دابونەریت توخمیکی پێکهێنەری کولتوورە و شێوازێکی هەڵسوکەوتکردنی دیاریکراوە لەبەرامبەر دیاردە یان سروتێکی دیاریکراو کە تاکەکانی کۆمەڵگا لەرێگەی چەندبارەکردنەوەیەوە، درک بەوە دەکەن کە پێویستە پابەندیان بن و لێیان لانەدەن. 
٢: مردن(Death)
مردن، جیابوونەوەی رۆحە لە جەستە و، وەستانی کۆئەندامەکانی لەشە لە کارکردن. گوزەرکردنە لە دنیای زەوی و لەدایکبوونە لە دنیای کۆتایی. 
واتە مردن هەم دیاردەیەکی بایۆلۆژییە و هەمیش دیاردەیەکی ئیسکاتۆلۆژی (Escathologie)، ئەمەی دوایی واتە؛ تەواوی ئەو شتانەی دەورەی مردنیان داوە لە مەراسیمی بەخاکسپاردن و هێمای ئاینیی.(ئەحمەد:٢٠١٤: ٢٠). بە مردن ژیانی دنیایی کۆتایی دێت و ژیانی کۆتایی دەست پێدەکات، ئەمەش بەو مانایە دێت کە مردن لە ژیان و لە دوای ئەم ژیانە بوونیان نییە، بەڵکو هەرچی هەیە بریتییە لە گوزەرکردن لە ژیانێکی سنوردار بە کات بۆ ژیانێکی بێ کۆتایی و بێ بوونی سنورێک و کاتێکی دیاریکراو.(الوائلي: ١٩٨٢: ٩٨). 

٣: پرسەی ژنان (Funeral)
پرسە، نەریتێکی کۆمەڵایەتییە بەمانای لێپرسینەوە و پێبەخشینی ئارامی، دڵنەواییکردن، پاڵپشتیکردن و هەڵگرتنی بڕێک لە قورساییەکانی لە دەستدانی کەسێک دێت لەلایەن ئەوانی دیکەوە. هەموو ئەمانەش بە دەربڕینی ئەو دەستەواژانەی کە خاوەن مردوو ئارام دەکاتەوە و خەمەکەی کەمدەکاتەوە، ئەنجامدەدرێت.
پرسە، وەک بۆنەیەکیی سەرەکی تایبەت وایە کە خەڵکی سەرەخۆشی لەکەس و کاری مردووەکە دەکەن، ئەم پرسەیە سیستمێکی ووردی هەیە و ماڵی مردووەکە و سەرەخۆشکاران پابەندن پێوەی، ئینجا، دەرچوون لەم سیستمە وەک لادان و سەرپێچیکردنی بەهاکانی گروپ وایە(الاصفر و العقیبة ، ٢٠٠٧: ٢٦٧).
بەڵام پرسەی ژنان، ئەو دابونەریتە تایبەتەی پرسەیە کە تەنها ژنان تێیدا بەشداریدەکەن و، دەشێ لەنێو چادر یا رەشماڵی تایبەت بە پرسە یانیش لەنێو ماڵی خاوەن پرسە، یاخود هەندێ جار لە هۆڵی تایبەتکراو بە پرسەی ژنان، ئەم پرسە گێڕانە ئەنجام بدرێت. ئەمشێوازەی پرسەگێڕان بۆ ماوەی دوو رۆژ بەردەوام دەبێت. 
شەشەم: توێژینەوەکانی پێشوو

    مانا کۆمەڵایەتییەکانی نەریتی پەیوەست بە دیاردەی مردن: (الاصفر و العقیبة، ٢٠٠٧)
ئامانجی ئەم تویژینەوەیە هەوڵدانە بۆ شیکردنەوەی داب و نەریتی تایبەت بە دیاردەی مردن لەمیانەی ئەو گۆڕانکارییە کۆمەڵایەتی و ئابووری لە شاری(بانیس)، ئەمەش بەبەراوردکردنی داب و نەریت دانیشتوی لادێی بەدانیشتوانی شار.

ئەم توێژینەوەیە بۆ شیکردنەوەی داب و نەریت پشت دەبەستێ بە دووگریمانەی سەرەکی، شرۆڤەکردنی یەکەم گۆڕانی داب و نەریتی پەیوەست بە دیاردەی مردن لەمیانەی گۆڕانی ئابووری و کۆمەڵایەتی کە ساحلی سوری بەخۆوە دەبینێ، گریمانەی دووەم شرۆڤەکردنی داب و نەریت لە میانەی تایبەتمەندییەکانی تاک و سیفەتی چۆنایەتی وەکو(تەمەن، خوێندەواری، هۆشیاری کۆمەڵایەتی....).

هەروەها ئەم توێژینەوەیە پشت دەبەستی بە میتۆدی شیکردنەوەی وەسفی و، میتۆدی ژینگەیی(الایکۆلۆجی)، میتۆدی بەراوردکاری، نموونەی وەرگیراو پێکهاتووە لە لەبەتەمەنکان و گەنج وەرگیراون ، بەتەمەنەکان تاکو بزانن تاچەند پارێزگارییان لەداب و نەریتی کۆمەڵگاکەیان کردووە تاکو ئێستاکە و، جیاوزی لەگەڵ ڕابردوو چییە. ئامرازی بەکارهاتوو تێبینی بەبشداری و، چاوپێکەوتنی کراوەیە.

    لە ئەنجامدا توێژینەوەکە گەیشتۆیە ئەوەی وەزیفەی کۆمەڵایەتی بۆ داب و نەریت پەیوەست بەدیاردەی مردن گۆڕانکاری بەسەردا دێت؛ ئەمەش لەگەڵ ئەو گۆڕانە گشتییەی کە سوریا بەخۆوەی بینیوە، هەروەها تایبەتمەنییەکانی تاک و سیمای چۆنایەتی کاریگەر دەبێ بەم داب و نەریتە.

داب و نەریتی کۆمەڵایەتی پەیوەست بە دیاردەی مردن یەکێکە لەو میکانزیزمانەی کە کۆمەڵگا بەرهەمی دەهێنێت؛ لە ئەنجامی ئەو ئەزموونەی کەجیای دەکاتەوە لەکۆمەڵگاکانی تر و دەبێتە هۆی یەکگرتن و وابەستەیی و، پارێزگاری لەبوون و بەردەوامی خۆی دەکات، ئەمەش مانای کۆمەڵایەتی و ئاماژەکان لە خۆ دەگرێت کە گرینگیان زیاتر دەبێ بەگوێرەی درک پێکردنی تاکەکان بۆی، هۆشیارییان بۆ وەزیفەکانیان لەچوارچێوەی دیاردە و ئەو گۆڕانە فراوانەی کە کۆمەڵگا بەخۆیەوە دەبینێ لەکاتێکەوە بۆ کاتێکی تر. ئەوانەی پەیوەستن بە بەهای کۆمەڵایەتی کە لە داب و نەریتی کۆمەڵگاوە وەریان گرتووە و پابەند بوون پێوەی بەپیوەرێکی گرنگ دادەنرێت لەپێوەرەکانی ئینتما و پەیوەست بوون بەکۆمەڵگاوە.

ئەوگۆڕانە خێراییەی بەسەر باری ئابووری و کۆمەڵایەتی کۆمەڵگا دەبێتە هۆی دەرکەوتنی هەندێ شێوازی نوێ لە ڕەفتاری کۆمەڵایەتی و داب و نەریتی تایبەت بەڕوداوی مردن ناوەستێ بەزەروورەت لە بەرامبەر ئەوەی داب و نەریتی چەقبەستوی خەڵکی لەڕابردوودا. 
حەوتەم: میتۆدی توێژینه‌وه‌
میتۆدی بەکارهاتوو لەم توێژینەوەیەدا:
١_ میتۆدی ئیتنۆگرافیا Ethnography)): توێژینەوە ئیتنۆگرافیەکان گەیشتنە بە تێگەیشتنێکی قووڵ لەلای ئەوتاکانەی ئینتمایان بۆ کولتوورە جیاوازوو ووردەکولتوورەکان هەیە، لەپەیبردن بەمانای واقعی ئەوژیانەی تێیدا دەژین. ئیتنۆگرافیا،؛ واتا نووسین لەبارەی کولتوورەوە. ئیتنۆگرافیا هەڵدەستێ بە تێبینیکردن و تۆمارکردنی ژیانی کۆمەڵایەتی ئەو تاکانەی کۆمەڵگا، ئەویش وەسفێکی چڕوپڕی ژیانی ڕۆژانەیە ئەوتاکانەیە کە لەوشوێنە دیاریکراوەدا دەژین. کەواتە ئەیتنۆگرافیا وێنەیەکی ووردی ئەو مومارەسە و داب و نەریتانەی ژیانی ڕۆژانەی کولتوورێک یان ووردە کولتورێک یانیش کولتووری گروپێکی دیاریکراو دەدات بەدەستەوە. ئینجا گرینگی زۆر بە کەل و پەل و توخمە کولتوورییەکانی ئەو تاکانەی توێژینەوەیان لەبارەوە دەکرێت، هەوڵدەدەن ئەم شتانە تۆمار بکەن و شیکردنەوە بۆ ئەو پێکهاتە جۆراوجۆرانەی بنیادی کۆمەڵایەتی ئەو کۆمەڵگایە ئەنجام دەدەن. ئەمە ڕێگایەکی ڕوون و ئاشکرا و تاکییە(بیر و لیڤی،٢٠١١: ٣٨٨).
٢_میتۆدی به‌راوردكاری (Comparative Method)، له‌م توێژینه‌وه‌یه‌دا میتۆدی به‌راوردكاری له‌لایه‌نی مه‌یدانیدا بەکارهاتووە، بۆ به‌راوردكردنی مەراسیمەکانی پرسە لەرابردوو و لە رۆژگاریی ئەمڕۆدا. بەوپێیەی ئەم دیاردەیە مێژوویەکی کۆنی هەیە، تاکو بتوانین بەراوردێک بکەین لەنێوان شێوازی بەڕێوەچوونی ئەم مەراسیمە لەگەڵ شێوازی بەڕێوەچوونی ئێستاکەیدا. هەروەها ئەو گۆڕانکارییانەی بەسەریدا هاتووە.

    میتۆدی بەراودکاری بەکەڵک پڕاکتیزە دێت لەسەرجەم زانستە کۆمەڵایەتییەکاندا، توێژینەوەی کۆمەڵایەتی بەسروشتی خۆی دەکرێت بەراوردکاری تێدا بکرێت، بەڵکو بەراوردکاری بە یەکێک لە گرینگترین ئەو بنەمایانە دادەنرێت کە ئەنترۆپۆلۆژیا و کۆمەڵناسە دامەزرێنەکان لەتوێژینەوە کۆمەڵایەتییە بەراییەکان پشتیان پێ بەستاوە لەدانانی بنەماکانی ئەنترۆپۆلۆژیا و کۆمەڵناسی، دۆرکهایم و زاناکانی دیکە؛ پێیانوایە میتۆدی بەراوردکاری باشترین ئامرازە لە توێژینەوەی کۆمەڵایەتی، بەشێوەیەک میتۆدی مێژووی و میتۆدی بەراوردکاریان تێکەڵ کردووە(ئەبراش، ٢٠١٣: 283).
هەشتەم: كۆمه‌ڵگا‌ و نموونه‌ی توێژینه‌وه‌

1: كۆمه‌ڵگا‌ و نموونه‌ی توێژینه‌وه‌:  ئه‌م توێژینه‌وه‌یه‌ له‌باره‌ی (پرسەی ژنان، توێژینەوەیەکی ئەنترۆپۆلۆژییە لەشاری هەولێر)، له‌م توێژینه‌وه‌یه‌دا نموونه‌یه‌كی مەبەستدار وه‌رگیراوه‌، لەبەر ئەوەی هەوڵدراوە ئەو کەسانە وەربگیرێن کە زۆرترین زانیارییان لەبارەی پرسەوە هەیە؛ یاخود کەسی بەتەمەن کە بەشێوەیەکی زۆر بەشدارییانکردووە لەم مەراسیمە و ئاشناییان هەیە لەگەڵ هەموو ووردەکارییەکانی، ئەمەش بۆ ئەوەی بتوانین زۆرترین ووردەکاری و وەسف و تێگەیشتن بخەنەروو لەبارەی ئەو مەراسیمانە، وەزیفە کۆمەڵایەتییەکانی و هێما و ئاماژە جیاوازەکانی. 
نۆیەم: بواره‌كانی توێژینه‌وه‌

1: بواری مرۆیی: ئەو تاکانە وەرگیراون کە پرسەیان هەبووە، یاخود بەشداری ئامادەکارییەکانی پرسە بوون، هەروەها کەسی بەتەمەن وەرگیراون، نیشتەجێی شاری هەولێرن و موسڵمانن؛ چونکە لەم توێژینەوەیەدا باسی پرسەی  ژنان لە نێو موسڵمانان دەکەین.
2: بواری شوێن: سنووری جوگرافی توێژینه‌وه‌كه‌ بریتییه‌ له‌ شاری هەولێر.
3: بواری كاتی: مه‌به‌ست لێی ئه‌و كاته‌یه‌، كه‌ بۆ لایه‌نی مه‌یدانی توێژینه‌وه‌كه‌ ته‌رخان كرابوو، له‌م توێژینه‌وه‌یه‌دا بواری كاتی ماوه‌ی نێوان (1/ 4/ 2016 تاكو ٣٠/ ٦/ 2016) بۆ كۆكردنه‌وه‌ و شیكردنه‌وه‌ی زانیارییه‌كان خایاندووه‌.

دەیەم: ئامرازی كۆكردنه‌وه‌ی زانیارییه‌كان
   ئامرازی بەکارهاتوو لەم توێژینەوەیەدا:
١_ چاوپێکەوتن(Interview): ئەمەش بە ئامانجی گەیشتن بە زانیاریگەلێک ڕەنگدانەوەی ڕاستییەکانە یاخود هەڵوێستێکی دیاریکراو، کە توێژەر پێویستی پێیە پێی بگات، لەبەر ڕۆشنایی ئامانجەکانی توێژینەوەکەی. چاوپێکەوتن چەند جۆرێکە؛ لێرەدا توێژەر چاوپێکەوتنی نیمچە کراوەی وەرگرتووە ئەم جۆرەیان پێشتر توێژەر پرسیارەکانی دیاریکردووە، بەڵام لەوانەیە ڕیزبەندی پرسیارەکان بگۆڕێت، یاخود هەندێکی لابدرێت، یاخود هەندێی پرسیاری تری بۆ زیاد بکات، بەپێی بەڕێوەچوونی چاوپێکەوتنەکە، لەم چاوپێکەوتنەدا سەربەستی دەدرێتە لێتوێژەران لە هەلسوکەوت و مامەڵە و قسەکردندا، چونکە لەوانەیە لێتوێژەر زانیاریگەلێکی هەبێت کە توێژەر بەخەیاڵیدا نەهاتبێ و ئاگاداری نەبێت. (بیبر و لیڤي، ٢٠١١: ٢٢١ ).
- ته‌کنیکی ئه‌نجامدانی چاوپێکەوتنەکان له‌م توێژینه‌وه‌یه‌دا:‌
به‌مه‌به‌ستی ئه‌نجامدانی ئه‌م کاره‌:

1-_ ئەو تاکانەی بۆ چاوپێکەوتنەکە دەستنیشانکران چەند تایبەتەمندییەکیان هەبوو ، توانای دەربرینیان هەبێت، بەزۆری بیروڕاکانیان لەیەکتر جیاواز نەبێت، هەروەها لەرووی زانیارییەکانی تایبەت بە پرسەوە زانیارییەکی زۆریان هەبێت. 

2-_ هەموو چاوپێکەوتنەکان لە نێو ماڵ و شوێنی کارکردنی تاکەکانی نموونەکەدا ئەنجامدراون، بەشێوەیەکی تاکی، رووبەرووانە و بەتەنها ئەنجامدراون، بۆ ئەوەی لێتوێژەر بە دڵنیایی و بێ بوونی هیچ بەربەست و فشارێک- راستی بیروڕا، ئەزموون، بەسەربردنی ژیانی ڕۆژانەی بخاتەڕوو. هەروەها بۆ ئەوەی توێژەر بتوانێت چاودێری و تێبینییەکانی خۆی بەووردی تۆمار بکات. 

3_- هەر چاوپێکەوتنێک (٥٠ تا-٦٠) خولەکی خایاندووە.

4-_ هەموو چاوپێکەوتنەکان بە ڕیکۆردەر تۆمارکراون، کە دواتر توێژەر هەریەکەیانی بە جیا یاداشت و پاشان پاکنووس کردووە. 

له‌م توێژینه‌وه‌یه‌دا چاوپێکەوتنی نیمچەکراوە بەکارهاتووە. ئەو تاکانەی کە بەتەمەنن؛ بۆ زیاتر ئاشنابوون بەم نەریتە و، لێکدانەوە و دەرخستنی بەراوردێک لەنێوان مانای تایبەت بە چۆنیەتیی بەڕێوەچوونی مەراسیمی پرسە لە رابردوو و ئێستادا. لەم توێژینەوەیەدا فۆڕمی چاوپێکەوتن ئامادەکراوە بۆ ئەنجامدانی چاوپێکەوتنی نیمچەکراوەی تاکی. دوای ئەوی پرسیاری چاوپێکەوتنەکە ئامادەبوو؛ توێژەر بەچەند پسپۆرێکی ئەکادیمی پیشانداوە تاوەکو گەیشتووە بە شێوازی کۆتایی کە ئیتر بۆ ئەنجامدانی چاوپێکەوتنەکان شیاوبێت. شێوازی کۆتایی پرسیارەکانی چاوپێکەوتنەکە لە (٥) تەوەر پێکهاتووە؛ کە بەسەر(2٩) پرسیاردا دابەشکراون. هەروەها(٢٠) کەس وەک نموونەیەکی مەبەستدار وەرگیراون کە کەسانی شارەزا و بە ئەزموونبوون.

٢_تێبینی(Observation): لە توێژینەوەی چۆنایەتیدا تێبینی کەمتر رێکخراوە، واتا توێژەر لەم جۆرە توێژینەوانەدا پۆلێن و جۆری دیاریکراو بەکار ناهێنێت، بەڵکو تێبینیەکانی بەشێوەیەکی سروشتی و یەک لەدوای یەک و کراوەیی تۆمار دەکات، شتەکان وەکو چۆن لەواقعدایە تۆماری دەکات(قندیلجي و السامرائي، ٢٠٠٩: ٣٤٧ ). لەم توێژینەوەیەدا تێبینی بەبەشداری ئاشکرا وەرگیراوە؛ تێبینی بەبەشداری واتا بەشداریکردنی توێژەر لە ژیانی ڕۆژانەی ئەو تاکانەی کە تێبینیان دەکات و بەشداری هەموو چاڵاکیەکان دەکات بۆ ماوەیەکی دیاریکراو(حسن، ٢٠٠٦: ٣١٢). لێرەدا کۆمەڵگای توێژینەوە هەر لەسەرەتاوە دەزانێت کەوا توێژەر تێبینیان دەکات، بەمپێەش دەبێتە ئاسانکارییەک بۆ توێژەر کاتێک داوای ڕونکردنەوەی بابەتێک یاخود مانای ئاماژەکانیان لێدەکات تاکو بۆی ڕوونبکەنەوە، لەهەمنکاتدا پەیوەندی نێوان توێژەر و تاکەکانی کۆمەڵگای توێژینەوەکە، ئەمەش دەبێتە هۆی دەروستبوونی متمانە لەنێوانیاندا، هەروەها قبووڵکردنی توێژەر لەلایەن کۆمەڵگاوە دەگەڕێتەوە بۆ سروشتی کۆمەڵگاکە و سروشتی پەیوەندی نێوان توێژەر و کۆمەڵگاکە(قندیلجي و السامرائي، ٢٠٠٩:  ٣٤٩_٣٥٠).
یازدەم: شیكردنه‌وه‌ی زانیارییه‌كان و ئه‌نجامه‌كانی توێژینه‌وه‌
یەک:خه‌سڵه‌ته‌ گشتییه‌كانی تاكه‌كاتی نموونه‌ی توێژینه‌وه‌ 
	خشته‌ی (1) خه‌سڵه‌ته‌ گشتییه‌كانی تاكه‌كاتی نموونه‌ی توێژینه‌وه‌ دەخاتەڕوو

	ژ
	گۆڕاوەکان
	وەڵامەکان
	ژمارە
	رێژەی سەدی

	1
	تەمەن
	44_٤٩
	3
	15%

	
	
	5٠_5٥
	3
	15%

	
	
	٥٦_٦١ 
	6
	30%

	
	
	٦٢_٦٧
	5
	25%

	
	
	٦٨_٧٣
	3
	15%

	2
	گەڕەک
	ڕووناکی
	1
	5%

	
	
	نەورۆز
	٢
	10%

	
	
	ئازادی١
	2
	10%

	
	
	ئازادی٢
	2
	10%

	
	
	کوران
	1
	5%

	
	
	گوڵان١
	٣
	15%

	
	
	دێی زانکۆ
	١
	5%

	
	
	ڕۆشنبیران
	١
	5%

	
	
	زانکۆ١
	3
	15%

	
	
	شاری خەونەکان
	٢
	10%

	
	
	برایەتی
	٢
	10%

	
	
	
	
	

	
	
	

	                                    کۆی نموونە= ٢٠ / ناوەندی ژمێریی بۆ تەمەن= ٥٩.١


لە خشتەی (١)دا ئاماژە بە دوو خەسڵەتی گشتیی نمونەی توێژینەوەکە کراوە: 
تەمەن: رێژەی (١٥٪)ی نمونەکە تەمەنیان لەنێوان(٤٤_٤٩) ساڵییە. هەروەها رێژەی (١٥٪)ی نموونەکە تەمەنیان لەنێوان(٥٠_٥٥)دایە و رێژەی (٣٠٪)شیان تەمەنیان لە (٥٦_٦١)ساڵیدا رێژەی(٢٥٪)نموونەکە تەمەنیان لەنێوان(٦٢_٦٧)دایە و رێژەی (١٥٪)نموونەکە تەمەنیان لەنێوان (٦٨_٧٣)ساڵیدایە. 
گەڕەک: گەڕەکەکانی زانکۆی ١ و گوڵان ١ هەرەیەکەیان رێژەی (١٥%) نموونەکە پێکدەهێنن. هەروەها گەڕەکەکانی(نەورۆز، ئازادیی١، ئازادی٢، شاری خەونەکان، برایەتی رێژەی (١٠٪)ی نموونەکە پێکدەهێنن. بەڵام گەڕەکەکانی(ڕۆشنبیران، دێی زانکۆ، کوران١، رووناکی رێژەی(٥٪)ی نموونەکە پێکدەهێنن. کۆی نموونەکە(٢٠)، هەروەها ناوەندی ژمێرەیی بۆ تەمەنی نموونەکە (٥٩.١)ە. 
دوو: خستنه‌ڕوو و شیكردنه‌وه‌ی زانیارییه‌كانی توێژینه‌وه‌
لێرەدا هەوڵدەدرێت لەژێر چەند تەوەرێکدا، زانیارییە تایبەتییەکانی توێژینەوەکە بخرێنەڕوو، ئەوانیش بەمشێوەیەن:
١_ بەڕێوەبردنی مەراسیمی پرسە یاخود پرسە دانان:
بەپێی بۆچوونی یەکەی نمونەکە، دوای مەراسیمی ناشتنی مردوو، ڕێو ڕەسمی پرسە دەست پێ دەکات. لەڕابردوودا، پرسە بۆ ماوەی(٧) ڕۆژ درێژەی دەکێشا(ئەمە لە ساڵانی شەست، حەفتا و هەشتاکانی سەدەی رابردوو)؛ پاشان ڕۆژەکانی دانیشتن بەمەبەستی پرسە، بووە بە(٥) رۆژ. دواتریش، مەراسیمەکانی پرسە گێڕان بووە(٣)رۆژ(ئەمە لە ساڵانی نەوەدەکان تا سەرەتای دوو هەزار)، کە خەڵکی، هەر لە بەیانییەوە تا کاتی شێوان لە مزگەوت پرسەیان دەگێڕا، دواتر، چەند ڕۆژێکیش لە ماڵەوە، خاوەن مردوو، پێشوازیی لە کەسوکار و ناسیاو و خزموو کەس کردووە، هەموو ئەمانەش، وەک ڕێزلێنان لە مردووەکە و بەجێ نەهێشتنی خێزان و بنەماڵەکەی لەو کاتە سەختەدا. ئینجا بۆ ئەو مەراسیمە بەردەوام خواردن و خواردنەوە بۆ ئامادەبوانی پرسەکە، ئامادەکراوە.
بەپێی بۆچوونی نمونەی توێژینەوەکە، خۆئامادەکردن بۆ مەراسیمی پرسە وەکو داب و نەریتێک؛ لە باو باپیرانەوە پشت بە پشت ماوەتەوە؛ گێڕانی پرسە، وەک زەروورەتێکی کۆمەڵایەتی تەمەشا دەکرێت، بەوپێیەی پەیوەندیی تووندوتۆڵ و خۆشەویستیی تاکەکان بۆ یەکدیی، وایکردووە، کاتێ یەکێک دەمرێت؛ هەوڵدەدەن بەباشترین شێوە ڕێز و خۆشەویستی خۆیان بەرامبەر لە دەستدانی ئەندامێک لە خێزانەکەیان، دەرببڕن. پرسە، مەراسیمێکی چاوەڕوان نەکراوە، واتا؛ پێشتر هیچ ئامادەباشییەکی بۆ نەکراوە، هەرکە خێزانێک کەسێکی لێ دەمرێت؛ ئینجا، هەوڵدەدەن بەزوترین کات کەسوکاریانی لێ ئاگادار بکەنەوە. هەنووکە، لەرێگەی تەلەفۆنەوە دەتوانرێت بە کەمتریین کات و دەسبەجێ، زۆرتریین خەڵک ئاگادار و کۆ بکرێنەوە. بەڵام لە کۆندا، حاڵەتەکە جیاوازبوو، یەکێک لە نزیکەکانی مردووەکە دەچوو ماڵی خزم و ناسیاوانی ئاگادار دەکردەوە، ئەوانیتریش کەسانی تریان ئاگادار دەکردەوە، یاخود هەندێک خێزان(بەڕێژەیەکی کەم)، لەرێگەی تەلەفۆنی ماڵەوە (تەلەفۆنی نورمەڵ)، ئاگادار دەکرانەوە. دوای ئاگادارکردنەوەی کەسوکار؛ تابلۆیەکی پەڕۆیینی رەنگ ڕەش، لەنزیکی ماڵی خاوەن مردوو هەڵدەواسرێت، ئەم شتانەی لەنێو دەنوسرێت:(ناوی سیانی و نازناوی مردوو، باوکی یا دایکی فلانەکەسە ناوی کوڕەکانی مردووەکە دەنوسرێت، ڕۆژی وەفاتکردنی، ناوی مزگەوتەکەی کە پرسەکەی تێدا بەڕێوەدەچێت، بەرواری وەفات و هەندێکجار هۆکاری وەفاتەکەش لەنێو ئەو تابلۆیە، ئاماژەی پێ دەکرێت). دانانی ئەم تابلۆ پەڕۆیینە؛ بۆ ئاگادارکردنەوە و ئاسانکارییە، تاوەکو کەسوکار و ناسیاو ماڵ و شوینی خاوەن مردووەکە بدۆزنەوە. ئامانج لە دانانی پرسە، دڵدانەوەی خاوەن مردووە، هەروەها بۆ ئەوەیە؛ خاوەن مردوو هەندێک دەوری قەرەباڵغ بێت تاکو خەمەکەی هەندێ لەبیر بکات.
هەر لەگەڵ ئاگادارکردنەوەی خزم و کەس و کاری مردووەکە و کۆبوونەوەیان؛ دەست دەکەن بە کۆکردنەوەی ماڵی مردووەکە، ئەم کارە لەلایەن هاوسێ و کەس و کاریی خاوەن مردووەکەوە ئەنجامدەدرێت، ئیتر هەموو کەلوپەلەکانی ناو ماڵەکە لە ژوورێکی خانووەکەدا کۆدەکرێنەوە؛ ئەگەر شوێنیشیان نەبوو، لە ژوورێکی ماڵی هاوسێیەکییان دادەنرێت؛ چونکە خاوەن مردووەکە ئاگایان لەماڵ و حاڵیان نامێنێ، بۆیە دەور و دراوسێ و خزم و کەس ئەم کارە دەکەن و ماڵەکە خاوێن دەکەنەوە و ئامادەی دەکەن بۆ پێشوازیکردن لە خەڵک. 

لەم بارەیەوە خانمێکی تەمەن (٤٤) ساڵی دانیشتووی گەڕەکی (گوندی زانکۆ) دەڵێت: 'ئێستا بە تەلەفۆن کەس و کار ئاگادار دەکرێتەوە، بەڵام لە کۆندا یەکەک دەچوو ماڵی خزم و کەس و کارەکانیان ئاگادار دەکردەوە...'

شێوازی بەڕێوەبردنی مەراسیمی تازیە، ئێستا خێمە هەڵدەدەن بۆ ئەوەی ماڵی خاوەن مردوو پیس نەبێ؛ لەهەمانکاتدا بەهۆی بچووک بوونەوەی خانووەکان و نەبوونی جێوڕییەکی گونجاو بۆ پێشوازیکردن لە سەردانکاران، بۆیە، هەنووکە پەنادەبرێتە بەر هەڵدانی خێمە یان چادر، ئەمەش خزم و کەس و کاری نزیکی خاوەن مردوو بەم کارە هەڵدەستن. لەمبارەیەوە خانمێکی تەمەن (٥٥) ساڵ، دانیشتووی گەڕەکی(نەورۆز) دەڵیت: "خزم و کەسە نزیەکەکانی وەکو منداڵی خوشک و برا و، جیران یان خێرخوازێک، بەڵام لای چینی باڵا بەردەستەکانیان بەم کارە هەڵدەستن...جاران خێمە نەبوو، لە مالێ پرسەی ژنان دادەنرا، بەڵام پیاوان لە خانووەکی جیرانی ساحێب تازییەکە دادەنیشتن. شتەکی دی، جاران تازیە (٧)ڕۆژ بوو، دواتر بووە (٣)ڕۆژ و پیاوان سبەینان و ئێواران لە مزگەفتێ دەبوون، بەس لۆ نانخواردن دەهاتنەوە مارێ...". 

لەکۆندا خێمە نەبوو، خەڵکی لەماڵی خاوەن مردوو پرسەی ژنانیان دادەنا، بەڵام پرسەی پیاوان بەیانیان و ئێواران لە مزگەوت بوو، لەگەڵ ئەوەشدا یەکێک لە ماڵە جیرانەکان، بۆ پیاوان ئامادە دەکرا، کە لە کاتەکانی تردا لەوێ دەمانەوە، تاکو پرسەکە تەواو دەبوو. حاڵی حازر، پرسە دوو ڕۆژە و پیاوان تەنها لەسەعات دووی پاش نیوەڕۆوە دەچنە مزگەوت و دادەنیشن تاوەکو پێشوازیی لە سەردانکارانی پرسە بکەن، کاتەکانی تر لە ماڵێکی جیرانی خاوەن مردوو دادەنیشن. هەروەها ئێستا پرسە؛ لەهەندێک گەڕەکی شاری هەولێر بەتەنیشت مزگەوتەکانەوە شوێنی تایبەت بە پرسەی ژنان دیاریکراوە، پێی دەڵێن هۆڵی پرسە گێڕان؛ ئەمە ئەگەر چیی لەرووی ئاینییەوە، پرسە گێڕان و دانیشتن بەم مەبەستە، بوونی نییە، بەڵام ئەمە نەریتێکی کۆمەڵایەتییە و دیوە کۆمەڵایەتییەکە ئەم حاڵەتەی فەرزکردووە. بەڵام لەهەندێک گەڕەکی تردا، یەکێک بۆ خێری خۆی خانوویەکی هەیە و هەندێک شتی تیا داناوە بۆ ئەوەی لەکاتی مەراسیمەکانی پرسەگێڕاندا، جیرانەکان بتوانن بەکاریبێهنن، یاخود شوێنێکی ئامادەکردووە تەنها بۆ ئەم مەراسیمە. 
ئێستا، لەمەراسیمەکانی پرسەی ژنان؛ مەلاژن(() دەهێنن تاوەکو قورئان بخوێنێ، بەڵام لەڕابردوودا و لە پرسەی ژناندا، قورئان خوێنیان نەبوو، تەنها کەسێک کە دەنگی خۆش بوایە دەهات و (سەردولکە)ی دەگوت، واتا؛ بۆ مردووەکەی دەلاواندەوە، یاخود کەسێک  کە کەسێکی خۆشەویستی مردووە یان کاتێک گەنجیک بەدەستی رژێمی بەعس لەسێدارە درابا یانیش سەرنگونکرابا، ئینجا خێزان و کەسوکارەکانیشی ئاگادار کرابانەوە کە نابێ پرسە بگێڕن؛ ئەوا، کەسوکاری ئەو مردووە، بەتایبەت دایک و خوشکی دەستیان دەکرد بە لاواندنەوە و سەردولکە گوتن، هەروەها زۆر بەگەرمی و بەکوڵ دەگریان و  شیوەنیان دەکرد. ئیتر ئەم حاڵەتە بۆ ئەم جۆرە خێزانانە، لە هەموو پرسەیەک کە ئامادەی دەبوون، دووبارە دەبۆوە و برینیان دەکولایەوە و کوڕ و برای خۆیان بیردەکەوتەوە، هەربۆیە، لە پرسەی مردووی دیکەشدا، بەهەمان کوڵ دەیان لاواندەوە و شیوەنیان دەگێڕا. 

هەنووکە و لە سەردەمی ئێستادا، لە دووەم ڕۆژی پرسەی ژناندا؛ مەلاژن مەولود دەخوێنێ (خوێندنی مەولوود سەبارەت بە پرسەی ژنانی خێزانە دەوڵەمەندەکان، ناوەند و هەژارەکانیشدا، هەر  وەکو یەکە، تەنها لەڕووی پێداویستیی و شیرینی و خواردن و خواردنەوەوە هەندێک جیاوازیی بەدیی دەکرێت). لە رۆژی مەولودی پرسەی ژناندا، مێزێک لەپێش مەلاژن ئامادە دەکرێت، ئەمانەی لەسەر دادەنرێت(شەربەت، شەکر، هێلکە لەنێو تاسێک شەکر و قەسپ). مەلاژن مەولود دەخوێنێ و یەکێکیش دەف لێدەدات(ئەو ووشانەی لە مەلوددا دەوگوترێتەوە: باسکردنی هەندێک لە ژیانی پێغەمبەر-"درودی خوای لەسەر بێت"، هەندێک ناوی کەسوکارەکەی و سەحابییەکان، دەهێنرێت)، دواتر نزا دەخوێنن و هەموو ئامادەبوان ڕوو لەقیبلە ڕادەوەستن و نزا دەکەن(مەلاژن نزاکان دەڵێت و ئامادەبوانیش دەڵێن: ئامین)؛ هەرکە مەولود تەواو دەبێت، مەلاژن کاری تەواو دەبێت و مەراسیمەکە جێدێڵێت، ئینجا ئەوشتانەی لەسەر مێزەکەن، بەسەر ئامادەبواندا دەبەخشرێتەوە، هەرکەسەو هەندێکی لێدەخوات یانیش بۆ کەسوکاری خۆیان کە ئەو کات لەپرسەکەدا ئامادەنەبوون، دەبەنەوە. 
پرسەگێڕان بۆ مردووێک کە تەمەنمەندبێت یان گەنج بێت، جیاوزییەکی نییە، تەنها ئەوەیە کە دەڵێن: گەنجەکە دنیای نەبینیوە و تەمەنی کەم و خۆشیی ژیانی نەبینیوە، بۆیە زیاتر خەمی بۆ دەخۆن، لاواندنەوەش زیاتر بۆ ئەمان دەکرێت. جاری وا هەیە کەسێک کوڕ یان کچێکی گەنجی دەمرێ، بۆی بە پەرۆشترە لە کەسێکی بەتەمەن. ئەمەش لەڕووی دەروونییەوەیە، هەروەها سەبارەت بە رازاندنەوەی گۆڕستان و بەخشینەوەی شیرینی لەسەر گۆڕستان، ئەوا؛ هەمووی نەریتی کۆمەڵایەتیین.
کەواتە؛ هەموو ئەو رێورەسم و ئاماژانەی لە پرسەدا مومارەسە دەکرێت، هەڵقوڵاوی کۆمەڵایەتیین و لە ئاییندا ئاماژەیان پێ نەکراوە، بەشێکن لە کولتووری ناوچەکە و پەیوەندیی بە ئایینەوە نییە، هەروەها بەهۆی فرەکولتوورییەوە لەشاری هەولێر سەرنج دەدرێت کە نەریت و کولتووری کۆمەڵگاکانی تر تێکەڵ بەکولتووری شاری هەولێر بووە.  
2_ وەزیفەی کۆمەڵایەتی: 
    پرسە، وەزیفەیەکی کۆمەڵایەتی هەیە؛ بەوپێیەی دەربڕینی هاوسۆزییە بۆ خۆشەویستان و کەس و کار و خاوەن مردوو، هەر لەم ڕیگەیەوە، گوزارشت لە هاوخەمی و دەربڕینی ڕێزە بۆ مردووەکە و خاوەن مردووەکە. پرسە گێڕان؛ جۆرێک کۆنتڕۆڵ مومارەسە دەکات لەسەر تاکەکان، واتە؛ کۆنتڕۆڵی کۆمەڵایەتی مومارەسە دەکات، وابەستەی کۆمەڵایەتی لەنێوان تاکەکان بەهێزدەکات و یەکانگیریی کۆمەڵایەتیی و پەیوەندیی کۆمەڵایەتی توندوتۆڵتر دەکات، کەواتە؛ پرسە گێڕان، بەشیوەیەکی سەرەکی، ڕێکخستنی کۆمەڵایەتیی لە کۆمەڵگادا بەرجەستە دەکات. 
خانمێکی تەمەن(٦٥) ساڵەی دانیشتووی گەڕەکی(شاری خەونەکان)، دەڵێت:" خەڵک لەبەر دوولایەن دەچنە تازییەی، یەکەم لەبەر ئەوەی وەک کلتووری لێهاتییە و شەرع هیچ ڕێگەی پێنەدایە(هیچ حەدیسی سەحیح) لەسەریی نییە، کە تازییە هەبی... بەڵان ئێستا ئەو نەریتە لەناومان باوە، هەندەک لەبەر عیبەی دەچن، هەندەک لەبەر ئەوەی عادەتە دەبی بچی، ئەو هاتییتە تازیەی من، دەبی ئەمنیش بچم لۆ وی...". 
هەروەها خانمێکی تەمەن(٧٠)ساڵی دانیشتووی گەڕەکی (زانکۆی یەک)، دەڵێت: "تازیە، واجبەکی کۆمەڵایەتییە، واتا؛ عەیبە لەبەر کۆمەڵایەتی لۆمەت دەکەن، چونکە وەکی قەرزی لێهاتییە، بەڵام هەندەکجار ساحێب تازیە هەست دەکات خەمی کەم دەبی، چونکە مەشغول دەبی خۆی لەبیر دەکا...". لەگەڵ ئەوەشدا بەپێی بۆچوونی زۆرینەی نموونەکە دەڵێن "پرسە، لەبەر ئەوەی ئینسانەکان بەحوکمی ئەوەی عاتیفەی خۆشەویستی بۆ ئەو مردووە و کەسوکاری؛ پرسەی بۆ دادەنێن و پێیان باشە. خۆی شتێکی باش نییە، لەبەر ئەوەی پرسە بارە (مادیی و مەعنەوی)، ئەزییەت ئەخوا. مەعنەوییەن؛ کەسەکە عەزیزێکی لێ ڕۆیشتووە و ماندووە و خەمبارە، ئەو خەلکە بەسەریدائەدن و ئەبێ بەخێرهاتنی هەموویان بکا و چاوی لە هەموویان بی و خزمەتی هەموویان بکەن، ئەوە لایەنی مەعنەوی. لایەنی مادییەوەش، زۆرکەس هەیە ئیمکانییەتی نییە، لەوانەیە مردووەکەی لەبیر بچتەوە، کە ئایا دەتوانی پرسەکەی بە ڕێکوپێکی بەڕێ بکا، مەسروف و شیوکردن؛ دەبێ دوو مەلا لەناو ژنان بگرێی، دوو مەلا لەناو پیاوان بگرێی".
کەواتە پرسە وەزیفەیەکی کۆمەڵایەتی لەناو کۆمەڵگادا ئەنجامدەدات، ئەگەر یەکێک کەسێکی وەفات بکات و خزم یاخود هاوڕێیەکی نەچێت بۆ پرسەکەی، ئەوا؛ بەعیبە بۆیان هەژمار دەکرێت، چونکە چوونیان بۆ پرسەکە ڕێز و خۆشەویستی خۆیان بۆ خاوەن پرسەکە دادەنرێت؛ هەمیش وەکو دەستەوایەکە، قەرزدار، واتە؛ ئەگەر ئەمیش پرسەی هەبوو، ئەویش دەچێت بۆ پرسەی ئەو و هاوخەمی و ڕێز و خۆشەویستی خۆی بۆ خاوەن پرسەکە دەردەبڕێت. لێرەدا بۆمان دەردەکەوێت؛ لە ئەنجامی پرسە گێڕاندا، جۆرێک لە وابەستەیی کۆمەڵایەتیی و یەکانگیریی کۆمەڵایەتیی مومارەسە دەکرێت.  
خانمێکی تەمەن(٦٦)ساڵی دانیشتووی گەڕەکی (گوڵان١)، دەڵێت: "پێشتر لەناو هەولێرییان لە تازییەی، بەخێر هاتن نەبوو؛ پێیان عەیببوو قسەی بکەن، ساحێب تازییە پێیان عەیببوو بە خەرکیی برێن بەخێر هاتی، پێکەنیین نەبوو....خۆشیان نەدەشووشت هەتا مانگەکی(بەهیچ شێوەکی سەری خۆیان نەدەشووشت). ئێستا خەرکی دەزانن و لە دیین گەیشتیینە و خەرکیی فێربوینە. هەنکە کوڕە گەنج و کچە گەنج دەمریی، کەس پرچی ناڕنتەوە و لەخۆیان نادەن....". 
هەروەها، خانمێکی تەمەن(٥٢)ساڵی دانیشتووی گەڕەکی(زانکۆی١) دەڵێت: "ساحێب تازییە، دەبی لەبنە بانێ دانیشی، جاحێرەکانیش دەبی لەبنەبانێ بن و نابی -بۆ پێشوازیکردن لە سەردانکەران- هەستنەوە، چونکە عەیبە، پیرەکان دەبی هەموو کات لە تازییەی دابنیشن، چونکە عیبە و خەرک لۆمەی دەکەن، پیر و جاحێر دەبی دانیشن، ئەوە لۆ مردی پیر و جاحێر وەکی یێکە...".

بەپێی بۆچوونی تاکەکانی نموونەکە، دەبێ خاوەن پرسە لەسەرەوە یاخود لەبنەبانی شوێنی پرسەکە دابنیشێت؛ یانیش لەتەنیشت مەلاژن دادەنیشێت، بەڵام بەگشتیی دەبێت لەشوێنێک دابنیشێت کە هەر کەسێک لەدەروازەوە بێت یەکسەر خاوەن پرسەکە ببینێت و بتوانێت بە ئاسانیی بچێتە لای و سەرەخۆشیی لێ بکات. 
ئەوەی لە ئێستادا دەبینرێت (سەرەخۆشی لە مزگەوتەکان و هۆڵی ژنان)، خەڵک (خاوەن تازیە) ئەم کارە دەکەن، لەوانەیە بۆ کار ئاسانی بێت، بۆئەوەی زووتر رێوڕەسمەکە بەکۆتا بێت. زێتر لەوەش، پرسە بەم شێوەی ئەمڕۆ دەکرێ بڵێین، نەریتێکی کۆمەڵایەتییە؛ نەک ئایینی. کەواتە؛ پرسە گێڕان و سەرەخۆشیکردنی خەڵک لە خاوەن مردوو، کولتوورێکی ئایینیی نییە، بەڵکو ئەوە هەڵقوڵاوی پاشخانی کۆمەڵایەتیی ناوچەکەیە. خەڵکیی بەرگێکی پیرۆزبوونیان بە بەرداکردووە و بەرەنگی ئایینی رەنگڕیژیان کردووە.
3_ بڕی تێچوونی پرسە:
سەبارەت بە خەرجییەکانی پرسە؛ باشبوونی باری ئابووریی خەڵکی هۆکارێکە بۆ دروستبوونی گۆڕانێکی زۆری ئەم مەراسیمە؛ لەهەمانکاتدا بووەتە هۆی ئاڵۆزبوونی ووردەکارییەکانی پرسە لە شاریی هەولێر. لێرەدا بەپێی بۆچوونی زۆرینەی نمونەی توێژیننەوەکە(()، دەڵێن: "مەسروفات لەسەر ماڵی ساحێب پرسەکەیە؛ بەمەرجێک باری ئابووری باش بی؛ ئەگەر نا(واتا زروفی خراپ بێ)، خزم و کەس پارەی بۆ کۆدەکەنەوە و دەیدەنە خاوەن پرسەکە، هەریەکەیان و جەمێک خواردن ئامادە دەکەن". هەروەها بۆ ماڵی خاوەن پرسە خواردن دروست دەکرێت، مەرج نییە هەژار بێت یاخود باری ئابووری باش بێت، چونکە ئەمە وەکو دەستەوایەکی لێهاتووە، دواتر ئەوانیش بۆ پرسەی ئەوان خواردن دروست دەکەن.
بەمپێیە خەرجیی رێورەسمیی پرسە لەسەر خودیی خاوەن مردووە، بەڵام ئەگەر لەڕووی ئابوورییەوە باش نەبێ، ئەوا؛ خزم و کەس پارەی بۆ کۆدەکەنەوە، یاخود کەسی نزیکی خەرجییەکان لە ئەستۆی خۆی دەگرێت؛ بەتایبەت ئەگەر کەسە مردووەکە منداڵی لەپاش بەجێمابێت(واتا منداڵەکانیان تەمەنیان لەخوار 18 ساڵییەوە بێت). ئەم حاڵەتە لەڕابردوودا وا نەبوو، هەر کەسێک کە دەچوو بۆ پرسە، بەبێ دەس و دیاریی نەدەچوو، دیارییەکانیش: فەردە برنج، ئارد، شەکر، تەنەکە ڕون، یاخود حەیوانیان دەبرد، ئێستاش لای هەندێک، ئەم نەریتە مومارەسە دەکرێت و ماوە، بەڵام زۆر بەکەمی. 
لەڕۆژگاری ئەمڕۆدا، لەناو پرسەدا، تەنها ئاو پێشکەش بە ئامادەبووان دەکرێت، بەڵام لە ژەمەکاندا خواردن ئامادە دەکرێت و پێشکەش بەوانە دەکرێت کە لە پرسەکەدا ماونەتەوە و نەڕۆشتوون(هەنووکە؛ لەژەمەکاندا، تەنها کەس و کارە نزیکەکانی خاوەن مردوو لەگەڵ ئەو کەسانەی کە لە شوێنی دوورەوە هاتوون، بۆ نانخواردن، دەمێیننەوە)، بەڵام لەنێو پرسەی چینی باڵا، چا و قاوەش پێشکەش دەکرێت. هەرچەندە لە ڕابردوودا ئاوو و چا و جگەرە پێشکەش بە ئامادەبووان دەکرا. بەڵام لەکاتی مردنی کەسەکە، جیرانەکان یاخود خزمێک دەسبەجێ خواردنێکی ئامادە دەکرد. دەتوانیین بڵێین، ئەمەش گۆڕانیی بەسەردا هاتووە، چونکە جاران جیرانەکان هەرکەسە و بەپێی توانای خۆی سینییەک خواردنیی ئامادە دەکردوو دەیبرد لەگەڵ یەکێک لەخاوەن پرسەکە دادەنیشت و، بەزۆر ئەو کەسەی دادەناو خوادنەکەی لەگەڵ دەخوارد. ئەمەش بۆ ئەوە بووە تاوەک و خاوەن پرسە بتوانێت هەندێک لە خەمەکانی وەلاوە بنێت و بتوانێت توانای هەبێت تا لەسەر پێیەکانیی بوەستێت و بەردەوامی بە ژیانی بدات. 

بڕی تێچوونی پرسە لە بنەماڵەیەکەوە بۆ بنەماڵەیەکی تر دەگۆڕێت، لە نێو چینی باڵا؛ زۆرجاران، تەنها لەڕۆژیکدا نزیکەی (٩-_١٢) ملیۆن دینار خەرجکراوە، بەڵام لەنێو چینی ناوەنددا، ئەم خەرجییە نزیکەی(١،٥٠٠تاوەکو ٢٠٠٠،٠٠٠،٠٠٠)  ملیۆنێک و پێنج سەد هەزار تا دوو ملیۆن بووە، کەچیی؛ لەنێو چینی هەژاراندا، هەر ئەم خەرجییە نزیکەی(٩٠٠،٠٠٠تاوەکو،١٠٠٠،٠٠٠،٠٠٠) هەزار تا ملیۆنێک دیناری تێچووە. ئەو خوادنانەی لەپرسەدا ئامادە دەکرێن؛ بەزۆری برنج و مەرەگە و گۆشتە، بەڵام هەندێک جار خواردن لە چێشتخانەی دەرەوە دەهێنرێت، ئینجا یان برنج و مەرەگە و گۆشتە یانیش کەباب؛ دیسانەوە، ئەمە بەپێی بنەماڵەی خاوەن پرسە دەگۆڕێت، واتا؛ لەنێو چینی باڵا، هەندێک بنەماڵە لە پرسەکانیاندا، بەرخی سورکراوە لەچێشتخانەکان بەڕادان دەدەن و، دوای نانخواردنیش جۆرەها شیرینی؛ چی ئەوەی لەمەڵەوە دروستی دەکەن، چی ئەوەیشیی لە دووکانی شیرنییکان دەیکڕن و پێشکەشی ئامادەبووانی دەکەن. ئەگەر سەرنج بدەین، دەبینین گۆڕانێکی زۆر بەسەر مەراسیمەکانی پرسەدا هاتووە؛ لە نێوان رابردوو و ئێستادا، چونکە جاران ئەگەر یەکێک پرسەی هەبوایە، نەدەبوو هەموو جۆرە خواردنێک ئامادە بکات، لەبەرئەوەی عەیب بوو، بۆ نمونە خواردنی کەباب، یان بەرخی سورکراوە، یاخود شیرنیی پێشکەشکردن، چونکە لە دوای(١-_٣) ساڵ، خاوەن مردوو نەیاندەتوانی ئەو جۆرە خواردنانە دروست بکەن کە لەسەرەوە ئاماژەیان پێکرا، تەنانەت هەندێک لەو خێزانانەی کە کوڕیکی گەنج یان کچێکی گەنجیان دەمرد، ئەوا ئەو جۆرە خواردنەشیان ئامادە نەدەکرد کە مردووەکە حەزی لێیبووە. 
هەنووکە؛ لە پرسەدا، مەلاژن بۆ قورئان خوێندن دەهێنرێت، ئەمەش نەریتێکی نوێیە(ئەم حاڵەتە لە دوای ساڵی ٢٠٠٠ ەوە دەستی پێکردووە)، هەروەکو زۆرینەی نموونەی توێژینەوەکە دەڵێن:"ئەگەر خاوەن مردوو مەلاژن نەهێنێ بۆ پرسەکەی عیبە؟ خەڵکی لۆمەیان دەکەن...". هەندێک لەبنەماڵەکان پێیان وایە، ئەگەر ئەو مەلاژنەی کە بنەماڵيکەیان بە پەسەندی دەزانن و لە نێویاندا باوە کە بۆ هەموو پرسەکانی خۆیان، تەنها ئەو بهێنن، ئەوا؛ ئەگەر خودیی ئەو مەلاژنە نەهێنن، ئەوا بە بەعیبە هەژمار دەکرێت. هەروەکو زۆرینەی نموونەی توێژینەوەکە دەڵێن: هەندێک دەڵێن مەلاژن دەنگی خۆش بێ، هەندێکی دی دەڵێن پارەکەی کەم بی، ئەو بێنن. بۆ هێنانی مەلاژنیش موعامەلەی دەسحەقیشی لەگەڵ دەکەن. 
خانمێکی تەمەن(٤٩)ساڵی دانیشتووی گەڕەکی(ڕۆشنبیران)، دەڵێت:" ئەمن دیتیتم ئەگەر مەلاژنەکە قورئان خینەکی باشیش نەبی بەس دەنگی خۆشبی دەیهینن، چونکە دەڵێن عیبە ئەگەر مسەجەل بهینن و، خەرکی لۆمەیان دەکا و دەرێن ڕەزیلن لۆیە مەلاژنیان نەهینایە...". 
بەمپێیە؛ هێنانی مەلاژن بۆ پرسەی ژنان، بووە بە نەریتێکی کۆمەڵایەتیی و ئەنجامنەدانی بە عەیبە لەقەڵەم دەدرێت. لە پرسەکاندا، لەڕێگای کەسانی ترەوە مەلاژن دەهێنرێت، دەبێ ئەو کەسە، یەکێکی ئەزموونداربێت و شارەزایی لە دەستنیشانکردنی مەلاژنەکاندا، هەبێت. ئینجا جاری واهەیە بەهۆی ئەوەی بنەماڵەیەکی دیاریکراو ئەو مەلا ژنەیان بۆ پرسەکانیان هێناوە، ئیتر ئەمانی دیکەش دەبێت هەمان مەلا ژن بهێننەوە، ئەگەرنا شوورەیی دەبێت بۆیان.
لەسەرەتادا، واتە سەرەتای باوبوونی ئەم دیاردەیە، ئەو پارەیەی مەلاژن وەری دەگرت دیاریکراو نەبوو، هەرکەسەو بەئارەزوی خۆی بڕە پارەیەکی بە مەلاژن دەدا. پاشان کە دیاردەکە بوو بە نەریت، ئیتر ئەو دەسحەقە وردە وردە زیادیی کرد، وای لێهات کەمترین دەسحەقی مەلاژن لە(٤٠٠) دۆلار کەمتر نەبوو. پێشتر مەلاژن بەیانیان و ئێواران لە پرسە دادەنیشت و قورئانی دەخوێند. پاشان (وەزارەتی ئەوقاف و کاروباری ئاینیی) نرخی ئەو دەسحەقەی دیاریکرد کە نابێ لە(٢٠٠) هەزار دینار زیاتر بێ و، کاتەکانی ئامادەبوونی مەلاژنیشی دیاریکرد؛ لە کاتژمێر(٢_٤)ی عەسر دەبێت ملاژن لە پرسەکاندا دابنیشێت. 
٤_ ئاماژەکانی پرسە((): 

   ا_ پرسە گێڕان، خۆی لەخۆیدا بەمانای ڕێزلێنانە بۆ مردوو، لەهەمانکاتیشدا بۆ دەرخستنی پێگەی کۆمەڵایەتی خاوەن پرسەکەیە. لەرابردوودا، هەندێ داب و نەریت هەبوون، کە لەپرسەدا مومارەسە کراون و وەکو یاسایەکی زارەکی و کۆمەڵایەتیی لێهاتبوو؛ لەوانەش خەم باربوون، گریان، لەبەرکردنی جل و بەرگیی ڕەش بۆ ماوەیەکی دورودرێژ؛ هەندێ جار تا مردن لەبەر نەدەکراوە، لەهەمانکاتدا قەدەغەکردنی هەندێ رەفتار، وەک: پێبکەنین، گاڵتە و سوعبەتکردن، تەماشاکردنی تەلەفزیۆن و گوێگرتن لە ڕادیۆ، ئەنجامدانی هاوسەرگیریی لەڕیگەی ئاهەنگ گێڕانەوە، چوونە ئاهەنگ و لەبەرکردنی جلوبەرگی ئاڵا و واڵا و رەنگاورەنگ، چوونە ئارایشگا، قژ چاکردن و خۆ رازاندنەوە، زێڕلەبەرکردن، بەشوودانی کچان و ژنخواستن بۆ کوڕان، تەنانەت خۆشوشتنیش عیب بوو. 

ئەو کەسەی پرسەدارە، یاخود دڵتەنگە، جلی سەوز و سور و جوان لەبەر ناکات، دەستیان لەخەنە ناگرن، چاویان کل ناکەن، ناچنە میوانیی و شاییەوە. لەپرسەدا ژنەکانیان پێیان شەرمە جلی سەوز و سور لەبەر بکەن و خۆیان بڕازێننەوە و بۆ شایی و میوانی بچن(بایەزیدی، ٢٠١٥: ٨٠). 

هەنووکە، ئەو نەریتانە هەندێک گۆڕانیان بەسەرداهاتووە، ئێستا هەر لەناو پرسەدا؛ لەسەر هاوسەرگیریی کچان و کوڕانیان ڕێکدەکەون و باسی هەموو ووردەکارییەکان دەکەن، لەبەرکردنی جلوبەرگی رەش و رەنگی دیکەش ئاساییە. خۆرازاندنەوە و چاکردنی دەموچاوو و لەبەرکردنی جلوبەرگی گرانبەها و درەوشاوە، لەبەرکردنی خشڵوزیر و زیوی گرانبەها، نەک ئاساییە، بەڵکو بووە بە نەریت و مومارەسە دەکرێت. پێکەنین و گاڵتەکردن و ئەوشتانەش ئاسایین، تەنانەت بۆ دەربازبوون لە قورسایی ئەو یاسایە، قسەیەک هەیە و لە پرسەکاندا زۆر دووبارە دەکرێتەوە؛ کاتێک کەسێک لە پرسەدا پێدەکەنێت دەگوترێت "ئەوە مردووەکە ئیماندارە بۆیە لە پرسەکەیدا خەڵکێک پێدەکەنن". 
     خانمێکی تەمەن(٦٠)ساڵی دانیشتووی گەڕەکی (برایەتی) دەڵێت: " پێشتر، پاش تازییەی، ساحێب تازییە بەساڵ یا چەند ساڵ و بە چەند مانگ تەلەفزیۆنیان نەدەکردەوە، بەس ئێستا(١٥ ڕۆژ تا مانگەک یان چەند مانگەکی کەم)، یەکەک دەچی تەلەفزیۆنیان لۆ پێدەکا، بەخۆیان پێیان عەیبە و نایکەنەوە، نەکو خەرک لۆمەیان بکا...". هەروەها خانمێکی تەمەن(٤٧)ساڵی دانیشتووی گەڕەکی (ئازادی١) دەڵێت: "بەخۆی دەبی ژن، چوار مانگ و دە ڕۆژان لۆ پیاوەکەی تازییەی ڕاگری. ئەگەر حەملیشی هەبی هەتا حەملەکەی دادەنێ...". هەروەکو خانمێکی تەمەن(٦٣)ساڵی دانیشتووی گەڕەکی (ئازادی١) دەڵێت:" ئێستا لەناو تازیەی ژنان، قسە و باس لەسەر زێڕ دەکرێ، لەسەر وەزعی بووک و خەسوو، باسی برادەر و براژن دەکەن و، کچ بەمێرددان و ژن هینان و بووکی فلانکەس بەختی باشە و...بەس جاران لە تازییەی هیچ قسەک نەدەکرا، تەنیا چاک و باشی، بەحس و قسەکردنیان بەس لەسەر مردییەکە بوو...". خانمێکی تری تەمەن(٥٨)ساڵی دانیشتووی گەڕەکی (زانکۆی١) دەڵێت:" هەنکە لە تازییەی بەس بەحسی مردییەکە ناکرێ، بەس لە تازییەی گەنجان بڕەکی لۆ مردییەکەی بەجی دەێلن، ئەوی دی بەحسی هەموو مەوزوعەکە...". بەبۆچوونی زۆرینەی نمونەی توێژینەوەکە دەڵێن:" پێشتر لەناو پرسە پێکەنین نەبوو، بەڵام ئێستا خەڵکی هەندێک گۆڕاون، ئەگەر پرسەی مردوویەکی تۆزێ بەتەمەن بێت، ئەوا خوا ڕەحم بکات چی دەکەن(لێرەدا مەبەستمانە پێکەنین و قسە و باسی زۆری تێدا دەبێت)، هەروەها پێشتر خەڵکیی پێیان شەرم بوو لەپێش خاوەن مردووەکە پێبکەنن، دەیانگوت؛ ئەو دڵی غەمبارە، چۆن دەبێ ئێمە پێبکەنین، کەچی ئێستا ئەگەر لەپرسەیەکدا خەڵکی پێبکەنن دەڵێن: ئەوە مردووەکە ئیماندارە بۆیە پێکەنینمان دێت(واتا بەشتێکی پەسەندی دادەنێن)، لەهەمانکاتدا خاوەن ماڵ لۆمەیان ناکات. 
هەروەها پێشتر دەبوایە خاوەن مردوو بۆ کچ بەمێرددان و ژنهێنانی کوڕیان بە بێدەنگی بیان کردایە، هەر بۆ ئەمەش ساڵێک یا دوو ساڵ ڕادەوەستان تاکو پرسەکە کەمێک کاتی بەسەردا تێپەڕ دەبوو، ئینجا دەگوازرایەوە، لەم کاتەشدا جاری وا هەبوو کێشەی زۆر لەنێوان ئەو دوو خیزانەی دەیانویست ژن و ژنخوازیی بکەن دروست دەبوو، بەڵام ئێستا وانییە، کەسە نزیکەکان کۆدەبنەوە و بەبێ دەنگی، واتا لەدوای مانگێک بۆ سێ مانگ گواستنەوەکە ئەنجامدەدەن، ئەویش دیسانەوە بەبێ هەڵهەڵ و شایی کردن. ئەمە هەر بۆ خزم و خاوەن پرسە نەبوو، بەڵکو بۆ هاوسێکانیش هەر رەچاوی ئەم حاڵەتانە دەکرێت و، بەبێدەنگی یاخود لەهۆڵ گواستنەوەکە ئەنجام دەدەن، بگرە پاش ماوەیەکی کەم، واتا هەر پرسە تەواو بوو، ئەوا ئاساییە گواستنەوەکە ئەنجامدەدەن.
خانمێکی تەمەن(٧٢) ساڵی دانیشتووی گەڕەکی (کوران) دەڵێت:" پێشتر لەناو هەولێرییان(٥١) یان دەگێڕا؛ ئەلبیریان پێدەگۆت، خزم و کەسی نزیکی ساحێب مردیی غڕدەکرانەوە شیوەکیان دەکرد و، لەسەر قەبران دەیان خوارد هەتا عیشا بانگی دەدا لەوێ دەمانەوە، دەیانگۆت، عەلە ئەساس لە(٥١) ڕۆژیی مردی ئێسک و گۆشتی لێکجودا دەکرێتەوە، ئەوجە ئەو عالەمە لەسەر قەبران نانی دەخۆن بەخێری وی، هەتا مردییەکە ئەزیەتی نەبی...". 

بەگوێرەی ئەوانەی سەرەوە، دەردەکەوێت کە لەرابردوودا لەنێو خەڵکی یەک گەڕەکدا یەکانگیریی و یەکگرتووی و وابەستەی کۆمەڵایەتیی لە ئاستێکی زۆر بەرزدابووە، کەوای لەو خەڵکە کردووە ئەوکات لە ناخۆشی و خۆشییەکاندا پشتی یەکتر بن و ناخۆشی و خۆشی یەکیان بە هی خۆیان زانیوە، بەڵام ئەم حاڵەتە هەنووکە گۆڕانی بەسەردا هاتووە و ئەو وابەستەییە بەوشێوەیە نەماوە و ئەو یەکانگییرییە کۆمەڵایەتییەی خەڵکی ناوچە و گەڕەکێکی بەیەکەوە دەبەستەوە، لەو ئاستەیدا نەماوە، ئیتر ئەمە بەهۆی هۆکارەکانی(تێکەڵاوبوونی گەڕەکەکان، ئامرازەکانی تەکنۆلۆژیا، گۆڕانی کۆمەڵایەتیی، ئابووریی سیاسی و کولتووریی)یەوەبێت، ئەوا تێبینیی گۆڕانێکی زۆر دەکرێت لە مەراسیمەکانی بەڕێوە چوونی پرسە لەم ناوچەیە. 
پرسە واتا دڵدانەوەی کەس و کاری مردوو و، پاڵپشتکردنیان بۆ ئارامگرتن و خۆ گونجاندن لەگەڵ ئەو حاڵەتەی کە تێیکەوتوون بە لەدەستدانی کەسە نزیک و خۆشەویستەکانیان.
ب_سەرەخۆشی لێکردن لە خاوەن مردوو و کەس و کارەکەی سونەتە، چونکە پێغەمبەر(دروودی خوای لەسەر بێت) فەرموویەتی: ئافرەتانیش دەتوانن وەکو پیاوان پرسە لێکردن لە خاوەن.(صدیقی ،٢٠١١: ٢٤٩). هەروەکو خانمێکی تەمەن(٥٩)ساڵی دانیشتووی گەڕەکی(گوڵان١) دەڵێت: " دەرێی خوا لەمردیتان خۆش بی و؛ سەبووریتان بدات، خوا لەمەش خۆش بی...". بەمپێیە دەبینین سەرەخۆشی لێکردن  بۆ دڵدانەوە و ڕێزلێنانی خاوەن مردووەکەیە؛ هەروەها بۆ دەربڕینی هاوخەمییە بۆ خاوەن مردووەکە. 
ج_مەولوودکردن(() یەکێکە لەداب و نەریتە تازەکان کە ئیستا لە شاری هەولێر مومارەسە دەکرێت. لەم چەند ساڵەی دواییدا هێنانی مەلاژن بۆ پرسە بووە بەزەروورەتێکی سەرەکی بۆ بەڕێوە چوونی پرسە، چونکە ئەگەر مەلاژن نەهێنرێت بەعیبە بۆ خاوەن مردوو هەژمار دەکراێت و، خەڵکی لۆمەیان دەکەن؛ لەگەڵ ئەوەشدا، بەهیچ شێوەیەک لەئایینی ئیسلامدا ئاماژە بەم شتە نەکراوە کە لە پرسەی ژناندا، مەلاژن بهێنرێت و مەولوود بخوێنێت، چونکە نە واجبە و نەسونەتە، کەواتە؛ تەنها وەک نەریتێک پەیڕەویی لێدەکرێت. 
لەم بارەیەوە خانمێکی تەمەن(٦٩)ساڵی دانیشتووی گەڕەکی (نەورۆز) دەڵێت: "پێشتر، مەلاژن هەرسێ ڕۆژ سبەیناب و ئێواران دادەنیشت، بەس ئێستا لە سەعات(١)دێن و، لەسەعات(٢) تا عەسر دادەنیشن...". 
هێنانی مەلاژن و مەولوودکردن، خۆی لە خۆیدا ئاماژەیە بۆ ڕێز و خۆشەویستی خاوەن مردووەکە بۆ مردووەکەیان، لەهەمانکاتدا بۆ ئەوەی قورئان بخوێنن تاکو خێر بۆ ڕوحی مردووەکە بچێ، لەگەڵ ووتنەوەی ئەو هەموو سەڵاواتانە و فاتیحا خوێندنە و زیکرکردن لە پرسەکەیدا و، خەڵکی نزا دەکەن، کاتێ دەڵێن: "خوا لە گوناحی خۆشبێ"، هەروەها بەخشاندنەوەی شیرینیی لەدوای خوێندنەوەی مەولوودییەکە؛ هەمووی بۆ خێری مردووەکەیە. لەدووەم ڕۆژی پرسەکەدا، مەولوود ئەنجامدەدرێت؛ دەف لێدەدرێت، باسی ژیانی پێغەمبەر دەکرێت، سەڵەوات لێدەدرێت، نزاکردن و پاڕانەوە، ناوبەناو مەلاژن دەڵێت:"(الفاتیحة)"، واتا؛ فاتیحە بۆ ڕووحی پێغەمبەر و ئەم مردووە لێبدرێت. پاشان دەڵێن:" خوا لەگوناهەکانی خۆش بێت". زۆرجار تێبینی دەکرێت کە لەنێو مەولودییەکەدا دەبێتە دەنگە دەنگ، ژاوەژاو و قسەکردنێکی زۆر؛ ئینجا بۆ بیدەنگکردنی ئامادەبووان، مەلاژن بانگ دەکات و دەڵێت:"الفاتیحە و سەڵاوات لێدەن". 
لەرۆژی مەولودخوێندندا،لەسەر مێزی بەردەم مەلاژن؛ چەند شتێکیش ئامادەسازی بۆ دەکرێت، وەک: کاسەیەکی گەورە لە شەکر: بەوپێیەی ئەو شەکرە قورئانی لەسەر دەخوێنرێت و بۆ مراز باشە و بەسەر ئامادەبواندا دابەش دەکرێت؛ تاکو هەموویان مرازیان بێتە دی، شەکر هەرزانە و شیریینە و دەمی ئامادەبووان لەدوای رۆیشتن لە پرسەکە، شیرین دەکات، ئینجا ئەوانەشی رۆژی مەولودیی نەیانتوانیبێت ئامادەبن، ئەوا ئامادەبووان بۆ ئەوانیش لەگەڵ خۆیان هەندێک شەکر دەبەنەوە. هێلکە: دەکرێتە ناو شەکرەکەوە و ناوی ئەو ئافرەتانەی بنەماڵەکەی لەسەر دەنوسرێت کەوا منداڵیان نابێت، دواتر ئەو ئافرەتەی ناوی لەسەر هێلکەکە نووسراوە، ئەو هێلکەیە دەخوات تاوەکو منداڵی ببێت. مۆم: لەپێشی مەلاژن چەند مۆمێک پێدەکرێت(ژمارەکەی دیاریکراو نییە)، ئەمە بۆ ڕۆشناییە. گوڵ: لەسەر مێزی بەردەم مەلاژن گوڵ دادەنرێت، ئەمە مانای دەربڕینی خۆشەویستییە بۆ مەولوودەکە و بۆ مردووەکە. شەربەت: بەوپێیەی شەربەت بۆ کاتە خۆشەکان دەبەخشێنرێتەوە، لێرەشدا بۆ دەربڕینی خۆشییە، هەروەها بۆ ئەوەی ببێت بە خواردنەوەیەکی پیرۆز (تفەرک)، لەبەر ئەوەی ئایەتە قورئانییەکانی بەسەردا دەخوێنرێت، گوایە، ئەوەی بیخواتەوە مرازی دڵی دێتە دی، بەتایبەت بۆ ئەو کچانەی مێردیان نەکردووە، ئیتر گەڵاسێک لەو شەربەتە لەلایەن ئەو کچانەوە دەخورێتەوە بە نییەتی مێردکردن. . هەروەها لەدوای خوێندنی مەولوودەکە گوڵاو بەسەر خەڵکیدا دەبەخشرێتەوە.

خانمێکی تەمەن(٥٩) ساڵی دانیشتووی گەڕەکی (ڕووناکی) دەڵێت:" ئەو شتانەی لەپێش مەلاژن دادەنرێ: خورما، شەکر، چوکلێت، شەکرۆکە، لوقم و شەربەت، ئەوانەی مرازیان لەدڵیە بەخسوسی ئەو شتانەی دەخۆن. هێلکەی لەناو شەکری دادەنێن لۆ ئەو کەسانەی منداڵیان نابی؛ لۆوەش پرسی بەساحێب مردی دەکەن، ئەوجە چەند کەسەک ئەو ئیشەی دەکەن، یانیش ساحێب مردی هێلکەیان لۆ لەناو شەکرەکەی دادەنێ، ئەوجە لەپاشان کە مەولود خینرا، هەرکەسە ئەوانەی منداڵیان نابی بەئازایی دەچن بە بێدەنگی هێلکەکەی دەبەن، چونکە عادەت وایە، ژنەکە لەمارێ لۆ خۆی دەیخوا؛ شەکرەکەش دەگێڕن و هەرکەسە هەندەکی دەکاتە ناو کلێنکسەکی و دەبەنەمارێ یا لەوێندەرێ دەیخۆن، بەس خورماکە، زیاتر لۆ ئەوانەی دەوری مەلاژنییە و دەگێرن... ئەو کچانەی مێردییان نەکردییە، پەرداخەک شەربەت دەخۆنەوە، ئەوە لۆ مێردکرنییە، چونکە ئەوانە هەمووی شیرناتییە...". 
     لەمیانەی تێبینیکردنمان نە مەلاژن و نە مێزی مەلاژن؛ تا ئەم چەند ساڵانەی دوایی بوونیان نەبووە. دەقی پیرۆزی ئایین، مەولوودیی خوێندن و لە نێویشیدا قورئان خوێندن لەمزگەوتەکاندا بەپارە، دوور بووە لە واقیعیەتی ئایین و باوەڕی ئایینی، چونکە دەقەکانی خودا بۆ بازرگانی و پارە پەیداکردن نەبووە و نییە، وەک چەندیین ساڵە لای ئێمەی کورد و گەلانی دونیا کاری پێدەکرێت(ئەنوەر، ٢٠١٠: ٢٩) . 

    بەمپێیە ئەو شتانەی لەسەر مێزی مەلاژن دادەنرێت داب و نەریتێکی وەرگیراوە، لە کولتووری ترەوە وەرگیراوە و تێکەڵ بە کولتووری کوردی بووە؛ کە ئەمەش بووە بە بەشێک لە داب و نەریتی کۆمەڵایەتی نێو کۆمەڵگاکەمان، هەروەها ئەوشتانەی کەدادەنرێت و بەبەرگێکی ئایینی دایدەپۆشن و دەڵێن؛ ئەوە مەولوودی لەسەر خوێنراوە و بووە بە متفەرک کەئەمەش پەیوەندییەکی ڕاستەوخۆ ناڕاستەو و خۆی بە ئایینەوە نییە؛ بەڵکو دروستکراوی کۆمەڵگایە و شتێکی تر نییە.
د -ڕەشپۆشین: پۆشینی جل و بەرگیی ڕەش وەکو داب و نەریتێک لەناو خەڵکی واباوە، ڕەنگی ڕەش بپۆشن(پۆشینی رەنگی رەش لەکاتی پرسەدا، ئەمە تێگەیشتن و گوزارشتی خەڵکی ئەم ناوچەیەیە بۆ پرسەباریی، ئەگەرنا لە ناوچەی دیکە رەنگی دیکە ئاماژەیە بۆ پرسەباریی، وەک رەنگی سپی لە وڵاتی هندستان). رەشپۆشیی؛ ئاماژەیە بۆ ئەوەی کە خاوەن تازیەکە دڵ بەخەمە و نیگەرانە کە خۆشەویستێکی لەدەستداوە، هەر بۆیە جل و بەرگیی خاوەن پرسە دەبێ سادەڕەش بێت. لە رابردوودا، ئەگەر مردووەکە گەنج بوایە؛ نەک هەر ژنان، بەڵکو تەنانەت پیاوانیش بەرگی ڕەشیان دەپۆشی، بەڵام ئێستا خاوەن پرسە، جل و بەرگی سادە ڕەش ناپۆشن، بەڵکو وا دەخوازرێت کە دەنک دەنک و نیتک نیتک سپی یان ڕەنگی بنەوشە یاخود قاوەیی لە جل و بەرگەکانیاندا هەبێت. لەم بارەیەوە خانمێکی تەمەن(٦٠)ساڵی دانیشتووی گەڕەکی (برایەتی)، دەڵێت:" جاران دەبا جلکی ساحێب تازییە ڕەش بی، نەدەبا بریقەی تێدا بی. کیژی گچکۆکە و گەورە جلکی ڕەشیان لەبەر دەکرد، ئەو جلکە(مەکسی یا جلکی کوردی) دەبوو ڕەشبی ئەوجە ئەگەر مردییەکە گەنج بایە، پیاوەکانیش قەمیسی ڕەشیان لەبەر دەکرد، گەنجەکان لەبۆ مردییە گەنجەکەی قەمیسی ڕەشیان لەبەر دەکرد. ئێستا نەخێر، بەمشێوەیە نییە؛ ئێستا عالەمەکە لەدینی تێگەیشتییە و دەزانی شتەکی خراپە...خۆ ئێستاش ڕەش لەبەر دەکەن بەس زۆر زۆر لەجاران کەمترە. کەلەبەریش دەکەن ڕەشەکی سادە لەبەر ناکەن، چونکە لەشەرع ئەگەر بەنییەتی پرسەی سۆریش لەبەرکەی هەر گوناحە...".
هەروەها خانمێکی تری تەمەن(٥٢)ساڵی دانیشتووی گەڕەکی (زانکۆ١)، دەڵێت: "جاران لۆ تازییەی، خەڵک زێڕی بەخۆوە نەدەکرد. هەرپێش هەموو شتەکی دەبا ساحێب تازیە و نزیکەکانی هەرچ زێڕە دەبا لەخۆیان بکەنەوە... نەدەبوو زێڕی پێوە بی لەبەر ئەوەی تازییە دارە و ئەوە شتەکی عەیبە، ئەوجە ئەوە لۆوەیە هەتا دیاربی خەمبارە. ئێستا نا؛ لەبەری دەکەن و ساحێب مردی زۆر کەمیان لەبەر دەکەنەوە، ئەوی تریش کە زێڕی لەمارێ هەبی، لۆ تازییەی، ئەویش بەخۆوە دەکا، ئەوە بویتە عادەت...". لەهەمانکاتدا خانمێکی تەمەن(٦٥)ساڵی دانیشتوی گەڕەکی(شاری خەونەکان)، دەڵێت: " هەنکە لۆ تازییەی، عالەم جلکی جوان و زێڕ بەخۆوە دەکەن....". هەروەها خانمێکی تر تەمەن(٤٩)ساڵی دانیشتووی گەڕەکی (ڕۆشنبیران)، دەڵێت: "ئەوەی ئێستا لە تازییەکان هەیە وەک خۆپیشاندان و خۆعەرزکردنە، ئێستا جلەکانیان-هی پرسە- زۆر زۆر فەرقی هەیە. هەرچی جلی جوانە ئەوەی لۆ حەفلەی لەبەر دەکەن، بەس سۆر و زەرد نەبی، ئەوی دی هەمووی لەبەر دەکەن...". بەهەمانشێوە خانمێکی تر تەمەن(٦٢)ساڵی دانیشتووی گەڕەکی (ئازادی٢) دەڵێت: " ئەو جلکە ڕەشانەی ئێستا گرانن و بەقاش و یاقووتە و ئەوی لەبەر دەکەن، ئێستا وەی لێهاتییە کو لە حەفلەکی عالەم خۆی دەڕازێنتەوە و خۆی دەردەینی، تازییەش وەی لێهاتییە...". "ڕەش پۆشی بۆ ئافرەتان لەبەر خەفەت باری مردووەکەیان هیچ خراپی تیا نییە" (صدیقی ، ٢٠١١: ٢٤٨). لێرەدا دەبینین کە ڕەش پۆشی وەکو داب و نەریتێکی کۆمەڵایەتی لێهاتووە؛ خاوەن مردوو دەبێ جلکی ڕەش لەبەر بکات؛ هەروەها ئەوانەی کەدێنە پرسەکەش دەبێ جلکی ڕەش یاخود دەبێ جلێکی رەنگ مات بپۆشن و کە دەچنە پرسە، بەرگی رەنگاورەنگیان نەپۆشی بێت، ئەمەش ئاماژەیەکە بۆ دەربڕینی هاوخەمی خۆیان بۆ خاوەن مردووەکە؛ لەهەمنکاتدا جیاوازییەک دەبینین لەنێوان ڕەشپۆشی ئێستا و پێشتر؛ جلکی ئیستا هەمووی بەبریقە و نەخشە لەبەری دەکەن و کامیان گران بەهایە ئەوی دەکڕن و حازری دەکەن و دەڵین لەبۆ تازییەک لەبەری دەکەین، بەڵام پێشتر نەدەبوو جلکیان بریقەی تێدا بێت؛ یاخود بەنەخش بێت؛ هەوەها ئێستا زیڕو ئەلماس لەبەر دەکەن لەپرسەدا و بووە بە عادەت و خۆیان عەرز دەکەن لەناو خەڵکیدا، بەڵام پێشتر ئەگەر یەکێ چ لەخاوەن پرسە یاخود ئەوکەسانە دێن بۆ سەردانیکردنی پرسەک نەدەبوو زێڕیان پێوە بوایە، چونکە عادەت نەبوو و بگرە زۆر بە توندی لۆمەش دەکران لەلایەن خەڵکییەوە؛ ئەمەش ئەو گۆڕانکارییەمان بۆ دەردەخات کە بەسەر شێوازی جلک، بەرگ، شێوازی پرسەدانان، داب و نەریتەکانی پرسەدا هاتووە.
ت -شیوەنگێڕان: یەکێکە لە ئاماژەکانی پرسە و، نەکردنی دەرچوون بوو لە یەکێک لە داب و نەریتە کۆمەڵایەتییەکان، بە عیبەیەکی گەورە هەژمار دەکرا؛ لۆمەی خاوەن مردووەکەی لەسەر دەکرا، بەوەی کە ئەوان هیچ ڕێز و خۆشەویستیان نییە بۆ مردووەکەیان. شیوەن؛ ئێستا زۆر بەکەمی دەکرێت، بەڵام لەنێو هەندێک بنەماڵەی ناو شاری هەولێر، هەنووکەش لەکاتی پرسەکاندا، ئەنجامدەدرێت. لەڕابردوودا لەخۆدان و پرچ دەرهێنان و سەر لەقوڕنان، کارێکی پەسەندبوو و دەبوو خاوەن تازییە بەمشیوەی دەریبخات چەندە دڵسوتاوو و ناسۆرە بۆ مردووەکەی، ئینجا، ئەگەر خاوەن تازیەکە ئەم کارانەی نەکردبا، ئەوا لەلایەن خەڵکییەوە لۆمە و توانجی لێدەگیرا. شیوەن نەگێڕان، ئاماژەیەک بوو بۆ ئەوەی کەوا ئەوان مردووەکەیان خۆش ناوێت و ڕێز و حورمەتیان بۆی نییە. بەپێی زۆرینەی نمونەکە دەڵێن:" ئێستا شیوەن بەکەمی دەکرێت، ئەویش لەهەندێک بنەماڵە ماوە وەک سیان یان دزیاتی، بەڵام لای هەولێری نەماوە، بەڵام ئەوانەی کەدەشی کەن وەکو پێشتر نییە، جاران قوڕیان دەگرتەوە و لەسەر خۆیان دادەنا، هەروەها لەشێوەی بازنەیی ڕادەوەستان و دەموچاویان دەڕنییەو و پرچی خۆیان دەردەهێنا و لەمەچەکی دەستیان دەئاڵاند، بەدەست لەسینگی خۆیان دەدا و دەیان ڕنییەوە، ئەم پرچەش بۆیە لەدەستیان دەئاڵان تاکو خەڵکی ببینن چییان بۆ مردووەکەیان کردووە و چەندە مردووەکەیان خۆش دەوێت. هەروەها یەکێک دەیگوت وەشێرە و، ڕەسمی مردووەکەیان دەهێنا هەر پێنج دەقیقەیەک لەلای یەکێکیان دەبوو، جا بەسەری مردووەکەیان هەڵدەدا و هەریەکە قسەیەکیان دەکرد و ڕەسمەکە لەنێویاندا دەسوڕایەوە. 
خانمێکی تەمەن(٦٩)ساڵی دیکەی دانیشتووی گەڕەکی (نەورۆز)، دەڵێت:" ئەگە یەکەک لەخزمە نزیکەکانی مردیەکەی شیوەنی نەکردبا، ئەوە ساحێب مردیەکە تووڕە دەبوو و لەدڵی گران دەبوو...". هەروەک خانمێکی تەمەن(٦٦)ساڵی دانیشتووی گەڕەکی(گوڵان١)، دەڵێت:" ئەگەر کەسەکی مردییەکە وەک پلکی؛ شیوەنی نەکردبا، لۆمەیان دەکرد و دەیانگۆت ئەوەش ئەوە لە تازیەمان هیچی نەکردییە، ئەمەش لە تازیەی وی هیچ ناکەین...". بە گوتەی نمونەی توێژینەوەکە لەپێشدا دەبوو لە پرسە شیوەن بکرێت؛ چونکە ئەوکات وەکو نەریتێک وابوو ئەگەر یەکێک کەسێکی وەفاتی بکردایە و شیوەنی نەکردایە ئەوا لەلایەن کۆمەڵگاوە قبووڵکراو نەبوو؛ بەڵکو لۆمەش دەکرا و پرسیار دروست دەبوو؛ بۆچی هیچی بۆ مردووەکەیان نەکردووە، جا ئەمانە هەمووی بەعەیبە بۆی هەژمار دەکراو و دواتر لەناو خەڵکیدا هەردەوترایەوە فلانە کەس لە پرسەکەی خۆیان شیوەنی نەکردووە، بەڵام ئێستا بەهۆی بەرز بوونەوەی ئاستی هۆشیاری خەڵکی و تێگەیشتنیان کە بە شیوەنکردن هیچ لەبابەتەکە ناگۆڕێت و کەسەک زیندوو نابێتەوە و؛ ئەمەش ئەمری خوایە و هەموومان بەو ڕێگایەدا دەڕۆین. لەهەمانکاتدا ئەگەر کەسێک لە پرسەی کەسێکی نزیکی شیوەنی بۆ ماڵی خاوەن پرسەکە نەکردایە دەیان گوت ئەوە لە پرسەی ئێمە هیچی نەکردووە ئێمەش لە پرسەی ئەوان هیچ ناکەین؛ واتا ئەمە وەکو دەستەوا وابووە؛ ئەویش ڕۆژێک دێت دەستەواکەی دەداتەوە. 

خانمێکی تەمەن(٦٠)ساڵی دانیشتوی گەڕەکی(ئازادی٢)، دەڵێت:"تازییەی پێشان کە پێنج ڕۆژ بوو، ژنان سێ فەسڵ دەگریان، سبەینان زوو پاش نوێژی(یەعنی بەکاتی ئێستا سەعات (٧)ی سبەینێ پاش چا خواردنەوە)، ئەو ژنانە غڕدەبوونەوە و دەگریێن، ئەمە بووبوە عادەت؛ خزم و کەس و داک و خوشکی مردییەکە بە(حەلقە) دادەنیشتن و دەستیان دەکرد بەگریان و لەخۆدان. فەسڵی دووەم؛ پاش نیوڕانێ سەعات(٢) دەستی پێدەکرد، ئەوجە خزمە نزیکەکان و جیرانەکان یان ئەوانەی ماڵیان لەدێهات و دوور بوو دەمانەوە، یان ئەوانەی لەشارەکی دیوە و لەناحیەکان دەهاتن، ئەوانە نیوڕانێ لەوماڵەی نان وچایان دەخوارد... پاشان دەستیان دەکرد بەگریان و لەخۆدان. فەسڵی سێیەم، گریانەکە پاشی نوێژی عەسرەکی درەنگ بوو. لەم فەسڵە چا خواردن نەبوو...". 
پرسەی کەسێکی گەنج کە هاوسەرگیریی نەکردبێ، لەگەڵ کەسێکی گەنج کە هاوسەرگیریی کردبێ؛ لەگەڵ پرسەی کەسێکی بەتەمن، لەبەڕێوەبردنی پرسەدا، هیچ جیاوازییان نییە، هەروەکو  لەمیانەی تێبینیکردنماندا" پرسەی پیر و گەنج و ژن و پیاو هیچ جیاوازی نییە، بەڵام جاری واهەیە کەسێک کوڕ یان کچێکی گەنجی دەمرێت؛ بۆی زۆر پەرۆشە لەکەسێکی بەتەمەن...". ئەمە پەیوەندیی بە لایەنی کۆمەڵایەتیی و دەروونیی ئەو خەڵکەوە هەیە...". بەڵام تێبینی دەکرێت لە پرسەی کەسێک کە هاوسەرگیریی نەکردووە، لە پرسەکەیدا؛ خەڵکەکە و کەسوکارەکەی هەڵهەڵە لێدەدەن، ئەمەش ئاماژەیەکە بۆ خەڵکیی کە مردووەکە هاوسەرگیریی نەکردووە و جوانە مەرگ بووە. 
لەم بارەیەوە، خانمێکی تەمەن (٤٤)ساڵی دانیشتووی گەڕەکی (گوندی زانکۆ)، دەڵێت:" لە تازییەی جاحێرەک، تازییەکە گەرم و گوڕە و ئەگە ژنی نەهینابی یان مێردی نەکردبی هەڵهەڵەشی لۆ لێدەدەن، ئەتوو لە دوورڕا دەزانی ئەوە تازییەی کەسەکە مێردیی نەکردییە یان ژنی نەهیانایە... شیوەن زیاتر دەکرێ و عالەم و کەسوکارەکەی درەنگتر جلکی ڕەش لەبەردەکەنەوە و تازییەی دەشکێنن...". بەمپێیە بۆمان دەرکەوتووە کە پرسەی گەنج و بەتەمەن و ژن و پیاو هیچ جیاوازی نییە؛ بەڵام ئەگەر کەسەکە؛ کەسێکی ناودار بێت واتا سەۆک عەشیرەت بێ یاخود گەورەی بنەماڵەیەک بێت؛ یاخود گەنجێک بێت هاوسەرگیری نەکردبێت؛ یانیش گەنج بێت و منداڵی بچوک بێت، ئەوا خەڵکی زۆر بە پەرۆشەوە بۆی دەگرێن و پرسەکەی گەرم و گوڕییەکی پێوە دیارە؛ بە بەرامبەر پرسەکانی تر. 
ح -لاواندنەوە: بریتییە لە پیا هەڵدان و ناوهێنانی کەسە مردووەکە و شان و شەوکەتیی کاتێک کە لەژیان دابووە، پیا هەڵدان بە جوانی، ئازایەتیی، بە دیینی، باڵا و شکۆ و شکۆمەندییەکەی. لەپرسەی ژناندا لاواندنەوە؛ یەکێکە لە ئاماژە کۆمەڵایەتییەکان کە بەزۆریی لە پرسەی گەنجەکاندا مومارەسە دەکرێت. هەروەها ئەمە ئاماژەیەکە تایبەت بە پرسەی ژنان، واتە؛ لە پرسەی پیاواندا ئەمە بوونی نییە. کەسە نزیکەکانی مردووەکە لەبەر ئەوەی دڵیان زۆر بەخەمە و بەکوڵن بۆ مردووەکەیان، ئیتر ئەوەی لە دڵی خۆیاندایە بەو شێوازە دەریدەبڕن. لاواندنەوە هەندێک جار تەنها لەلایەن کەسە نزیکەکانەوە نابێ؛ بەڵکو لەلایەن کەسێکی دیاریکراوەوە ئەنجامدەدرێت، ئەمەش بەزۆریی لەنێو دزەییاتیدا تاکو ئێستاکەش باوە، بەڵام وەکو جارانیش نییە؛ چونکە پێشان ئەگەر خاوەن پرسەکە لاواندنەوە و گریانێکی زۆر و شیوەنی نەکردبایە، ئەوا بەعەیبە لەسەری هەژمار دەکرا؛ بەمپێیەش ئەگەر کەسە مردووەکە کەسێکی دیار و ناودار بێت، چ لە ناو بنەماڵەکەی یان لەناو کۆمەڵگا، ئەوا خەڵکیی زۆر بەپەرۆش دەبن و زۆر لاواندنەوەی بۆ دەکرا. 
لەکاتی شەڕی عێراق ئێران؛ لە هەشتاکانی سەدەی رابردوو، هەندێک لە خێزانەکان کاتێک ڕۆڵەکانیان لەلایەن حزبی بەعسەوە لەسیدارە دەدران، یاخود بێ سەروشوێن دەکران، ئینجا لەلایەن دەزگا ئەمنییەکانیشەوە رێگەیان پێ نەدەدرا پرسەیان بۆ دابنرێت، ئیتر ئەو ناسۆرە لە دڵی کەسوکارەکەی دەمایەوە و تا مردنیان جل و بەرگی رەشیان دەپۆشی (بچووک و گەورە، تەنانەت منداڵی بچووکیش دەبوو جلی رەشی لەبەر بکرێت) لە پرسەی کەسانی دیکەدا، هەر ئەوانە دەستیان دەکرد بەلاواندنەوە، هەم بۆ ئەو مردووەی کە لە پرسەکی دانیشتوون هەمیش بۆ مردووەکەی خۆیان. ئەمەی خوارەوە نموونەی لاواندنەوەی کچێکی تاقانەیە بۆ دایکی مردوی:
لاواندنەوەی دایکە گیانەکەم

هەی نایێ نایێ      
دەنگی تۆ نایێ

دەنگی پەریخان دایێ

لە گوێی من نایێ

هەی نایێ نایێ

بۆ دەنگت نایێ؟

هەر هی تۆ نایێ

دەنگی هەموان دێ

هەر هی تۆ نایێ

هەی نایێ نایێ

تف لەدنیاێ

ئاوات بەبێ تۆ

قەت سەبری نایێ

هەی نایێ نایێ

پەری گیان دایێ

ناپرسی ئاوات

بۆ چ خەوی نایێ

هەی نایێ نایێ

ئاخ چ بکەم دایێ

بۆ بەجێت هێشتم

لەوێ دنیایێ

هەی نایێ نایێ

خوات لەگەڵ دایێ

دەچیە لای بابەی

               لەو دیوی دنیایێ
   تاقە کچە جگەر سووتاوەکەت (ئاوات)
خ -پرسە شکاندن: واتە لەبەرکردنەوەی جل و بەرگی رەش، تەماشاکردنی تەلڤزیۆن و خۆ رێکخستنی خاوەن مردوو. بەگشتیی کەسوکاری مردوو تا ماوەیەک خەم دایان دەگرێت و واز لە خۆرازاندنەوە و ئارایشگا و گەرماو کردن دەهێنن.
کەسێکی نزیکی خاوەن مردووەکە یا دراوسێیەکی چۆتە لای و دڵنەوایی دەداتەوە و بردوویە بۆ گەرماو و خۆی شۆردووە بۆ ئەوەی کۆتایی بەو پرسە و ناخۆشییە بێنێت، پاشان نان و خواردنی بۆ دروست کردوون و بانگی کردوون بۆ ماڵی خۆیان و نان و چا و شیرنی و میوەیان خواردووە و کۆتاییان بە پرسەکە هێناوە(حەفید، ٢٠٠٩: ٢٣٦).

پرسە شکاندن لەڕابردوو ئێستادا بەپێی خێزان و بنەماڵەکان دەگۆڕێت، لەهەمانکاتدا بەپێی ئەو کەسەی کە مردووە دەگۆڕێت؛ ئایا ئەو کەسە کەسێکی ناودارە لەناو عەشرەتەکەی؟ یاخود کەسێکی گەنجە و خاوەن منداڵی بچووکە؟ یا گەنجێکە هاوسەرگیریی نەکردووە؟ یاخود کەسێکە بەتەمەنە و دنیای بینیوەو ماڵ و منداڵی گەورەن؟ یاخود مردووەکە تەمەنی چەندە؟ ئایا بە زوڵم وەفاتیکردووە یا بە کارەساتێکی دڵتەزێن وەفاتیکردووە؟ ئینجا ئەمانە هەمووی کاریگەریی هەیە لەسەر ئەو ماوەیەی کە خاوەن مردووەکە تاچەند پرسە ناشکێنێت. لەڕابردوودا، بەزۆری لە دوو ساڵ تاکو حەوت ساڵ پرسە دانراوە(واتا ئافرەتەکان تاکو ماوەیەک سەری خۆیان نەدەشووشت و جل و بەرگی ڕەشیان لەبەر دەکرد، تەلەفزیۆنیان دانەدەگیرساند، نەدەچوونە ئاهەنگەکانی گواستنەوە یاخود خۆیان ئاهەنگیان نەدەگیڕا، جەژنیان نەدەکرد هەر شوێنێک خۆشیی تێدابوایە نەدەچوون ئەو شوێنانە) هەموو پێنج شەمەیەکیش دەچوونە سەرقەبران. 

خانمێکی تەمەن(٧٠) ساڵی دانیشتووی گەڕەکی (زانکۆ١) دەڵێت:" پێشان لۆ گەنجان تازییەیان هەتا حەفت ساڵان نەدەشکاند، بەس لۆ پیرەکان دووساڵ یاسێ ساڵ تازییەیان دادەنا...هەنکە پاش چەند مانگەک ئیعتیادییە...". تەنها ئافرەت بۆ پیاوەکەی ماوەی (٤) مانگ و (١٠) رۆژ پرسەبار دەبێت. ئەمە لە کاتێکدا ئەگەر دوو گیان نەبێت، بەڵام ئەگەر هاتوو منداڵی لە سکدا بوو، ئەوا؛ ئافرەتەکە پرسەبار دەبێت تاکو منداڵەکەی دادەنێت. (صابر، ٢٠١٣: ٦٧). 
بەم پێیە دەبینین خاوەن پرسە؛ پرسەی نەدەشکاند، جا بۆ پرسە شکاندن دەبوو یەکێک لەبنەماڵەکەیان کە خاوەن مردووەکە نەتوانێت قسەی بشکێنێت و بێت داوایان لێبکات کە پرسەکەیان بشکێنن، پێیانی دەگوت ئیتر چۆتە شوێنی خۆی و تازە ناگەڕێتەوە و ئەوە ئەمری خوایە دەبێ لەبەر خاتری من پرسە بشکێنن ئەوانیش دەیان گوت لەبەر خاتری تۆ دەیشکێنین؛ ئەگەر نا لەخۆڕا عەیب بوو بەخۆیان پرسە بشکێنن.
٥_ یادکردنەوەکانی مردوو:
مەرج نییە هەموو خێزانێک ئەم یادە بکاتەوە، بەڵام لەلای هەندێک یادکردنەوەی مردوو بە داب و نەریتێکی کۆمەڵایەتی دادەنرێت و، ئەنجامدانی ئەم نەریتە پێگەی کۆمەڵایەتیی خێزانی مردووەکە لەناو خەڵکیدا دەردەخات؛ لەهەمانکاتدا پلە و پایە و خۆشەویستی مردووەکە لەلای خاوەن ماڵەوە بە خەڵکی ڕادەگەیەنرێت. بەزۆریی خاوەن مردوو دەسوبرد دەکات لە ئەنجامدانی ئەم یادە، لەبەر گیانی مردووەکەیانە لەلایەک، لەلایەکی دیکەوە لەبەر لۆمەی خەڵکی دەیکەن، بەتایبەتی ئەگەر خاوەن مردوو لەڕووی ئابوورییەوە حاڵی باش بێت. لێرەدا خێری بینراو و نەبینراو هەیە؛ خێری بینراو، واتا کاتێ خێردەکەن دەبێ ئەو خێرە ببەخشرێتەوە و، خەڵکی بیبینن وەک ئاژەڵ، یاخود خواردن، یاخود هەرشتێک بێت کە خەڵکیی ئاگاداربن ئەم خاوەن مردووە فلانە شتیان کردوەتە خێر بۆ مردووەکەیان؛ بەم پێیەش خاوەن مردوو لەلایەن خەڵکییەوە لۆمە ناکرێت، چونکە دەبینن چەندە مردووەکەیان لەلا ئازیزە و لە بیریان نەکردووە. خێری نەبینراو، واتا بەبێ دەنگی و بێ ئەوەی خەڵکی ئاگادار بێت، خاوەن مردوو خێری بۆ دەکەن وەک: خێرکردن بەبڕێک پارە بۆ ماڵێکی هەژار.
 ا_ سێ ڕۆژە: کاتێک کەسێک مردوویەکی دەمرێت و لەرووی ئابوورییەوە دەسرۆیشتوو بێت، دوو سێ مەڕ و بزن یاخود گایەکی سەردەبڕی و بە خێری مردووەکە دەیانکردە خواردن بۆ هەژار و بێکەس و بێدەرەتانیان دەبرد. یاخود هەندێجار نەیانکردووە بە خواردن، دوای سەربڕینی ئاژەڵەکان، ئیتر کردوویانە بە پارچە پارچەو بە تەرازوویەک کردوویان بە کیلۆ کیلۆ و بەخشیویانەتەوە بەسەر دراوسێ و دانیشتوانی گەڕەکەکەدا، ئەمە بەمەبەستی خێرکردن بووە(حەفید، ٢٠٠٩: ٢٣٦). بەڵام ئێستا یادکردنەوەی سێ ڕۆژە ناکەنەوە، چونکە گۆڕانیی بەسەرداهاتووە و کاڵبوونەوەی بەخۆوە بینیوە. بەوپێیەی لەرابردوودا ڕۆژانی پرسە حەوت ڕۆژ بوو، دواتر بووە بە سێ ڕۆژ ، ئینجا دوای سێ ڕۆژە(دوای پرسەکە) خێریان کردووە و، دواتر چوون بۆ سەرقەبری مردووەکە، بەڵام ئێستا لەدووەم ڕۆژدا مەولوود دەکەن و شیرنی دەبەخشێننەوە، ئینجا پاقلاوە، یا لوقم یاخود چوکلێت بێت، لە زەرف دەکرێن و هەر کەسێک دەچێتە ماڵی مردووەکە و دانەیەکی دەدەنێ. ئیتر ئەو خەڵکەی کە شیرینییەکە وەردەگرن،(بەپێی بۆچونی زۆرینەی نمونەکە) دەڵێن:" خوا لە مردووتان خۆش بێ...." زۆرینەی ئەو کەسانەی لەم رۆژەدا ئامادە دەبن بەمەبەستی مراز حاسڵ بوون دێن و شیرینی وەردەگرن. 
٢_ یەکەم هەفتەی مردووەکە: یادکردنەوەی هەفتەی مردووەکە لە هیچ ئایینێکدا نییە، بەتایبەت لە ئیسلامدا، بەهچ شێوەیەک ئەم یادکردنەوەیە نییە، بەڵام یادکردنەوەی هەفتەی مردوو تەنها وەکو داب و نەریتێک لەنێو کۆمەڵگادا هاتۆتە ئاراوە؛ لێرەدا وابەستەبوونی کۆمەڵایەتی بەدەر دەکەوێت. لەم ڕۆژەدا خاوەن مردوو لەگەڵ کەسە نزیکەکانی خۆیدا کۆدەبنەوە و خێر دەکەن، ئینجا بە زۆری ئاژەڵ(مانگا، مەڕ بزن) دەکەنە خێر؛ یاخود مریشک، ئەگەر کەسەکەش زۆر نەبوون بێت، ئەوا نان یا هەرشتێک کە مەسروفی زۆر تێنەچێت دەیکەنە خێر. 

لەم بارەیەوە خانمێکی تەمەن (٦٣)ساڵی دانیشتووی گەڕەکی (ئازادی١) دەڵێت:" لەرووی کۆمەڵایەتییەوە حەفتەی پاش مردن، خێر لۆ مردییەکەی دەکەن، ئەوە علاقەی بە عادەتی کۆمەڵایەتیەوە هەیە...". کەواتە  یادکردنەوەی هەفتەی مردوو بۆ دەرخستنی پێگەی ماڵی خاوەن مردووەکەیە، لەگەڵ دەرخستنی خۆشەویستی خاوەن ماڵی پرسەکە بۆ مردووەکەیان. 
حەوتەم بۆ کەسە مرددووەکە بووە، وڵاخێک_ئاژەڵێک_ مەڕ و بزن، گا، مانگا، جوانەگا؛ سێ ساڵی بەسەردا ڕابووردبێت، واتە (سێ بەهار) بووبێت، کردوویە بە حەوتەم لەباتی (فدیەی گوناهە)(حەفید، ٢٠٠٩: ٢٣٧).
٣_ چلەی مردووەکە: یادکردنەوەی چلەی مردووەکە، خەڵکیی وەک داب و نەریتێکی کۆمەڵایەتی مومارەسەی دەکەن، هەروەکو مەراسیمی هەفتەی مردووەکەیە، بەڵام چەند بۆچوونێک هەیە دەربارەی بەڕێوە چوونی ئەم مەراسیمە؛ ئەم یادکردنەوەیە لە بڕوابوونی تاکەکانی کۆمەڵگا بەوەی کە ڕوحی مردووەکە تاکو چل ڕۆژ هەر لە ماڵەوەیە، بەڵام دوای چل ڕۆژەکە ئەم روحە ماڵ بەجێدەهێڵێ و دەچێت بۆ شوێنی ئاخیرەی؛ لەهەمانکاتدا بەر لە چل ڕۆژەکە دەڵێن مردووەکە هێشتا کفنی زەرد نەبووە. 
زۆربەی توێژەران، پێیان وایە لەنێویشیاندا(احمد عبدالخالق) لەکتێبی(قلق الموت)، یادکردنەوەی چلە ڕەگوڕیشەی دەگەڕێتەوە بۆ ئەفسانەیەک کە ئەویش لەئەفسانەی(ئۆزۆریس)ەوە وەرگیراوە. کەبراکەی(ست)لێی کەوتووە بەڕکا، ئەوی کوشتووە و تەرمەکەی کردووە بە(٤٠)پارچە و هەرپارچەیەکی لەدەشتاییەک فڕێداوە، کە ئەوکات (٤٠)هەرێم بووە. پاشان مسرییە کۆنەکان بۆ خوای(ئۆزۆریس)، کە دواتر بووە بەخوای مردووەکان، ٤٠ گۆڕییان درووستکرد کە بۆ هەربەشێکی جەستەی گۆڕێک تەرخانکراوە، ئینجا ئەم بەشانەی جەستەی ٤٠ ڕۆژان لە مۆمیادا بوون(الجوهري و اخرون، ١٩٩٨: ٢٤٩). لەم ڕۆژەدا خاوەن مردوو یادی ڕۆژی چلەمینی دەکاتەوە، ئەوەش بەخێرکردن، ئینجا یان بڕێک پارە دەبەن بۆ ماڵێکی هەژار، یاخود ئاژەڵێک سەردەبڕن و دەیکەنە خێر. 
لەم بارەیەوە خانمێکی تەمەن (٥٥)ساڵی دانیشتووی گەڕەکی (برایەتی) دەڵێت: "هەندەک دەرێن هەتا ئەو چل ڕۆژە، ڕۆژ بەڕۆژ ساحێب مردیی خەمەکەیان کەم دەبتەوە...ئەوە هەربویتە عادەتەک و پشت بە پشت گوازرایتەوە...". هەروەها خانمێکی تەمەن (٤٧)ساڵی دانیشتووی گەڕەکی (ئازادی١)، دەڵێت: " لە چلەی مردی؛ حەیوان دەکەنە خێر، ئەوەش حەسەب ئیمکانیەتی ساحێب مرییەکەیە...ئەوجە هەندەک لەجیاتی حەیوان، مریشکی دەکەنە خێر ....".
کەواتە بەپێی ووتەی نمونەی توێژینەوەکە ئەم یادکردنەوەیە هیچ بنەمایەکی نییە؛ بەڵکو دروستکراوی خەڵکی خۆیانە و بووە بە نەریتێکی کۆمەڵایەتی لە ناو کۆمەڵگادا.
٤_ یەکەم جەژنی مردووەکە: یادکردنەوەی یەکەم جەژنی مردوو، هەر وەک یادەکانی ترە. ڕۆژی جەژن ڕۆژێکە بۆ دەربڕینی خۆشییە، نەک نوێکردنەوەی پرسە. هەنووکە لە نێو هەموو چینەکانی کۆمەڵگادا؛ یەکەم ڕۆژی جەژن لەماڵی خاوەن پرسەدا هەموو خزم و کەس و کار و ناسیاو کۆدەبنەوە و، کچ و کوڕەکانیان لەیەکەم ڕۆژ هەر لەسبەینەوە ئامادە دەبن، بەڵام کەسە دوورەکان و هاوڕێیان تەنها ماوەی (٥-١٠) خولەک لە ماڵی خاوەن مردووەکە دادەنیشن، دواتر هەڵدەستن.
لەم بارەیەوە خانمێکی تەمەن(٦٢)ساڵی دانیشتووی گەرەکی (شاری خەونەکان) دەڵێت:" جێژنانە، یەکەم ڕۆژی جێژن دیسان وەک تازیەیە، خەرک دەستە دەستە دەچنە ماری مردیەکە و دەگریێن...ئەوەش عادەتە، یەکەم جێژن خۆی دەبی لۆ دڵخۆشی مردیەکەی بی... لەوێ فاتیحەی دەخینن. هەنکە ئەو تشتە کەم بویتەوە، بەس لۆ(مردی جاحێر) زێتر دەکرێ، یان پیاوەکی ناودار بی...".
یەکەم رۆژی جەژن سەبارەت بە خاوەن مردوو، دەبێ بەڕێوەبردنی وەک جەژنەکانی تر نەبێت، واتا نابێ ئەو شتانەی بۆ دەربڕینی خۆشیە یاخود لەجەژندا دادەنرێت بۆ میوان، نابێ دابنرێت، ئەو شتانەش وەک: چێشتی جەژن (ژەمی بەیانیان)، ئامادەکردنی شەربەت، شیرینی، چەرەزات، کولیچە، بورمە، چوکلێت....هتد. 
لەم بارەیەوە خانمێکی تەمەن (٦٣)ساڵی دانیشتووی گەڕەکی (گوڵان١) دەڵێت:" جێژنی یەکەم؛ خزمو کەس لەماری ساحێب مردیەکە غردەبنەوە و نابی چوکلێت و چەرەزات بێتە گۆڕێ و نابی شیوی جێژنیش-بەیانیەکەی- لێ نێن، خەرکیش کە دێن، بەس پێنج دەقە دادەنیشن و دەڕۆن، بەران کچ و کوڕانیان دەمینێنەوە...". 
هەروەها خانمێکی تەمەن (٧٢)ساڵی دانیشتووی گەڕەکی (کوران) دەڵێت:" یەکەم رۆژی جێژن، تازیە سەرلەنوێ دادەنرێ، چونکە یەکەم جێژنی مردییەکەیە و، ئەو لەو رۆژی لەگەریان نییە و شوێنی دیارە چۆلە؛ ساحێب مردی خۆیان حازر دەکەن خەرک بێتە ماریان، بەجلکی ڕەش؛ ئاوو چایە لۆ میوانەکان دادەنێن، نابی شیرنی بی، چونکە عەیبە...ئەدی کو".
بەگوتەی نمونەی توێژینەوەکە تاکو ئێستاکەش یادکردنەوەی یەکەم جەژنی مردوو لەلای "زۆربەیان" هەرماوە و دەکرێتەوە؛ واتا ئەم یادکردنەوەیە لەلای "زۆربەی" بنەماڵ و، چین و توێژەکان بوونی هەیە. 
٥_ ساڵانەی مردوو: یادکردنەوەی ساڵانەی مردوو هەروەک یادکردنەوەکانی تر هەڵقوڵاوی سروشتی کۆمەڵایەتیی ئەم ناوچەیەیە و بە داب و نەریتێکی کۆمەڵایەتی دادەنرێت، زۆربەی خەڵک پێوەی پابەند دەبن و بۆ ئەوان گرنگە، لەبەر ئەوەی پێگەی کۆمەڵایەتیی خێزانەکە دەردەخات و، خۆشەویستی خاوەن ماڵەکە بۆ مردووەکەیان بۆ خەڵکی دەخاتەروو، لەهەمانکاتدا پەیڕەولێکردنی؛ سەبارەت بە هەندێک؛ واجبێکی کۆمەڵایەتییە، بەتایبەت ئەگەر خاوەن مردوو بیەوێت خێرێکی بینراو بکات بۆ ڕوحی مردووەکە. لەم ڕۆژەدا کەسە نزیکەکانی مردووەکە کۆدەبنەوە و خێری بۆ دەکەن، بەتایبەت دەڵێن "ئەگەر خوێن بڕژێت، خێرەکە باشتر پێی دەگات" پێیان باشترە، نەک خێرەکانی تر(خێری نەبینراو)، ئەمەش بەوپێیەی هەم خوێن دەڕژێت، هەمیش خەڵکیی دەیبینن، کەوا خێریان بۆ مردووەکەیان کردووە. بەم جۆرەش هەم خێرەکە بۆ ڕووحی مردووەکە دەچێ، هەمیش لەلۆمەی خەڵکی ڕزگارییان دەبێت.
سەبارەت بەمە خانمێکی تەمەن (٥٨)ساڵی دانیشتووی گەڕەکی(زانکۆ١) دەڵێت: " ئەمە ساڵانەی دەکەین، خوشک و برا غردەبینەوە و حەیوانەکی دەکەیەنە خێر لەبۆ ڕووحی بابم، لەبەر لۆمەشە، چونکە دەرێن فلان کەس خێری نەکردییە... ئەگە مارەکە فەقیر بن ئیحتیادییە نەیکا...". بەڵام ئێستا ئەم یادکردنەوانە زۆر بەکەمی دەکرێن، ئەگەر بکرێنیش ئەوە لەلای هەندێک بنەماڵە ئەنجامدەدەرێت، ئەگینا زۆرینەی خەڵک هەنووکە پابەندیی ئەم یادانە هەمووی نابن، بەپێی ووتەی هەندێکیان تا ئێستاش لەلایەن زۆرینەوە مومارەسە بکرێت، بەڵام هەر هەمووی پێکەوە، زۆر بەکەمی دەبینرێت ئەم یادانە بکرێنەوە.
٦_ چوونە سەرقەبران: یادکردنەوەی مردوو؛ ئەویش لەڕێگەی چوونە سەرقەبران. ئەم یادکردنەوەیە لەلایەن بنەماڵەی مردووەکەوە مانای ڕێزو خۆشەویستییانە بۆ مردووەکەیان؛ لەلایەکی ترەوە ئەمە ئاماژەیەکە بۆ ئەوەی کە مردووەکەیان ئازیزە و لەیادنیان نەکردووە. پێشتر نەریت وابووە؛ هەموو خێزانەکە و کەسە نزیکەکانییان(خزم و ناسیاوە نزیکەکان) کۆدەبوونەوە و دەچوونە سەر قەبران؛ لەوێشدا شیوەن و گریان دەستی پێ دەکرد، ئەگەر هەر یەکێک لە ئامادەبووانی سەر قەبران لە کەسە نزیکەکانی مردووەکە زۆر بەگەرمی بگریابایە؛ ئەوا یەکێک لەبنەماڵەکە هەندێک لە خۆڵی سەر گۆڕی مردووەکەی دەکردە پشتی ملییانەوە، ئەمەش ئاماژەیە بۆ ئەوەی کەمتر خەم لە مردووەکەیان بخۆن، بەڵام ئێستا تەنها خاوەن مردووەکە دەچێتە سەر قەبران؛ تەنها دەگرێین، بێ ئەوەی شیوەن بکەن. سەبارەت بە چوونە سەر قەبران، خانمێکی تەمەن (٧٢)ساڵی دانیشتووی گەڕەکی(کوران) دەڵێت: "جاران شیرناتییان دەبردە سەر قەبران(حەلوای موسڵێ)یان دەکردە ناو دوو نانی گەرم و لەوێندەرێ دەیاندا خەرکی؛ بەران هەنکە شیرناتی لەپێشی مەلاژنی دادەنێن...". هەوەها خانمێکی تەمەن(٦٣)دانیشتوی گەڕەکی(ئازادی١) دەڵێت:"پێشان ژنان لەسەر قەبران شیوەنیان دەکرد؛ بەران هەنکە بەزۆری دەگرێین و شیوەنی ناکەن...لەخۆدانیش نمایە وەکی پێشان...". بەپێی گوتەی زۆرینەی نمونەکە؛ پێشتر دەبوو هەموو هەفتەیەک بچنە سەرقەبران، ئەم سەردانکردنە تاکو چەند ساڵێک بەردەوام دەبوو(٢_٧)ساڵ، ئەم چونەش وەکو داب و نەریتێک وابوو، لەهەمان کاتدا دەرچوون لەم داب و نەریتە بەعیبە هەژمار دەکارا و خاوەن پرسە لەلایەن خەڵکەوە لۆمەش دەکرا...".
دوازدەم: ئه‌نجامه‌كانی توێژینه‌وه‌
1_ شێوازی بەڕێوە چوونی ڕێوڕەسمی پرسە؛ لەنێوان ڕابردوو و هەنووکەدا، گۆڕانێکیی زۆری بەسەردا هاتووە؛ بەوپێیەی ئێستا تەکنەلۆژیا پێشکەوتووە و خەڵکی زووتر ئاگادار دەکرێنەوە، هەروەها شارەزابوونی خەڵکی بۆ ئایین و بەرزبوونەوەی ئاستی هۆشیاری خەڵکی بەرامبەر بە شیوەنگێڕان لە پرسەدا؛ لەهەمانکاتدا شێوازی جل و بەرگ گۆڕانێکی زۆری بەخۆوە بینیوە.
٢_لەڕابردوودا ئەم ڕێوڕەسمە تەنها لەماڵی خاوەن مردووەکە بەڕێوە دەچوو، بەڵام ئێستا لە ژێر چادر و هۆڵی تایبەتیشدا ئەنجامدەدرێت. 

٣_ وەزیفە کۆمەڵایەییەکانی پرسە گۆڕانیان بەسەردا هاتووە، لەڕابروودا پەیوەندی کۆمەڵایەتی لە ئاستێکی بەرزتردا بوو؛ خەڵکی دەچوە پرسە بەئەرکێکی کۆمەڵایەتیی و ئایینی دادەنا؛ بەڵام ئێستا خەڵکی لەبەر عیبە و گلەیی لێکردن دەچن. 

٤_ بەهۆی گۆڕانی شێوازی ژیانی تاکەکان لە شاری هەولێر، ئیتر چۆنیەتی و مەبەستی پشت پرسە دانانیش، گۆڕانیان بەسەرداهاتووە. ئەو گۆرانانەش لە ئاماژەکانی پرسە و وەزیفەکانیدا زۆر بەزەقی دەرەکەوێت. وەک وەزیفەی کۆنترۆڵی کۆمەڵایەتیی، وابەستەی کۆمەڵایەتیی، هەروەها زوو شکاندنی پرسە، پۆشینی جل و بەرگی جگە لەڕەنگی رەش، شیوەن نەکردن، کەمبوونەوەی ماوەی سەردانکردنی گۆڕی مردوو، یادکردنەوەکان...هتد
٥_ بەهۆی باشتربوونی باری ئابووریی خەڵکیی بەبراورد بە جاران، ووردەکارییەکانی پرسە زۆر بوون؛ ئەو خواردنانەی کە لەپرسەدا ئامادە و پێشکەش دەکرێن؛ گۆڕانیان بەسەردا هاتووە، هەروەها پێشتر شەربەت و شیرنی نەدەبوو لە پرسەدا ببینرێت، بەڵام ئێستا بەئاشکرا لەسەر مێزی مەلاژن دادەنرێت و بووە بەنەریتێکی ئاسایی.  بەپێی زانیارییەکانی ئەم توێژینەوەیە؛ خەرجییەکانی پرسە لە رابردوو و ئێستادا گۆڕانێکی زۆریی بەسەردا هاتووە، لە رووی چەندێتی و چۆنیەتیی خەرجییەکانەوە، هەروەها دیسانەوە ئەمانەش دیاردە و نەریتێکی هەڵقوڵاوی پاشخانی کۆمەڵایەتیی ناوچەکەیە. 
٦_ تاکو ئێستاکە؛ ئافرەتان لە دوای مردنی مێردەکانیان پابەندن کە دەبێ لەماڵەوە بن و زۆر دەرنەچنە دەرەوە، هەروەها خۆرازاندنەوە و ئەو شتانەش لە رووی کۆمەڵایەتییەوە، تا ئێستاش حسابی بۆ دەکرێت. ئینجا، وەک لە ئیسلامدا هەیە؛ تاوەکو ماوەی خۆی (٤ مانگ و دە رۆژ) تەواو نەکات دوای مردنی مێردەکەی، ناتوانێت هاوسەرگیری ئەنجام بداتەوە. 

٧_ گۆڕانی نەریتیی؛ بەوپێیەی ئەو شتانەی سەر مێزی مەلاژن و، قورئان خوێندن بەپارە لەلایەن مەلاژنێکەوە، دیسانەوە وەک نەریتێکی کۆمەڵایەتیی وەرگیراو، لەلایەنی خەڵکی دانیشتووی شاری هەولێرەوە مومارەسە دەکرێت، وەک چۆن مامۆستایانی ئایینی ئاماژەی پێدەکەن؛ ئەوە لەئایندا بوونی نییە، بەڵکو دروستکراوی خەڵکیی خۆییانە.
8_ هێنانی مەلاژن بووە بە نەریتێکی کۆمەڵایەتی زەروور؛ واتا ئەگەر نەیهێنن بۆ پرسە، ئەوا بەعیبە بۆ خاوەن مردوو  هەژمار دەکرێت.

٩_ یادکردنەوەی حەفتانە، چلە، یەکەم نۆجەژنانە و ساڵانە، هەنووکە؛ زۆر بەکەمی مومارەسە دەکرێتن، بەڵام یەکەم جەژنە، ئەوا لای زۆرینەی زۆریی خەڵکی شاری هەولێر یادی دەکرێتەوە.
سێزدەم: راسپاردهه‌كانی توێژینه‌وه‌
1: ئەمە توێژینەوەیەکە سەبارەت بە پرسەی ژنان، لەمەو لا توێژینەوە بکرێت لەسەر پرسەی پیاوانیش تاواکو بتوانرێت ئەو نەریتە کۆمەڵایەتییە لێکدانەوەی زانستی بۆ بکرێت.
٢: هەوڵ بدرێت لە و ئاماژانە بکۆڵرێتەوە بەتەنها، کە لە پرسەی ژناندا بوونیان هەیە. لەگەڵ بەکارهێنانی میتۆدیی جیاوازتر و ئامرازی کۆکردنەوەی زانیاریی جیاواز تر.

٣- ئەمە توێژینەوەیەکە سەبارەت بە پرسەی ژنان لە شاری هەولێر، پێشنیار دەکرێت توێژینەوەیەک لە شارەکانی دیکەی هەرێمی کوردستان لەبارەی پرسەی ژنانەوە بکرێت، دواتر بەراوردیان پێ بکرێت لەگەڵ ئەم توێژینەوەیە.
٤_ هەوڵبدرێت توێژینەوە لەسەر پرسە لەلای ئایین و ئاینزانەکانی دیکە بکرێت و بەراورد بکرێت لەگەڵ ئەم توێژینەوەیە؛ بۆ ئەوەی بزانیین کاریگەرییان لەسەر یەکتر و جیاوازییان لەگەڵ یەتریدا چییە.
چواردەم: پێشنیاره‌كانی توێژینه‌وه‌
1_ پێشنیار دەکەین بۆ وەزارەتی ئەوقاف؛ کە چەند ڕێنماییەک دەربکات بۆ بەرزکردنەوەی ئاستی هۆشیاریی خەڵکیی؛ ئەویش لەرێگەی مزگەوتەکان و مامۆستایانی ئایینییەوە، کە بەشێک لە ووتارەکانی ڕۆژانی هەینی تەرخان بکرێت بۆ ئەو ئاماژە نەخوازراوانەی کە لە پرسەدا دەکرێن، بەتایبەت لە پرسەی ژناندا، بۆ ئەوەی بتوانرێت کۆنتڕۆڵ بکرێن.

٢_ پێشنیار دەکەین لە دەزگاکانی راگەیاندن لەم بارەیەوە ڕۆڵێکی کارا بگێڕن، بۆ بەرزگردنەوەی ئاستی هۆشیاری خەڵکی، بەتایبەت کاتێک کە فیچەر و گرتەی پرسەی ژنانی کۆمەڵگاکانی دیکە لەنێو ئەڵقەکاندا پەخش دەکەن، ئەوە لەبەرچاو بگیرێت کە جۆرێک بێت کاریگەریی نەرێنی لەسەر تەماشکاران دروست نەکات، بەوەی دەقاو دەق ئەو مراسیمانە لە پرسەی لای خۆمان کتومت پراکتیزە بکەن. هەروەها دەکرێت لە میانەی کورتە فیلم، رێکلام یان ریکلامی هۆشیار کردنەوەوە، هەوڵبدرێت کەموکورتی و لایەنە خراپەکانی ئەو ئاماژە و نەریتانە لای خەڵک کەم بکەنەوە. 

بیبر،شارلین هس و لیڤی، باتریشیا (٢٠١١)، البحوث الکیفیة في العلوم الاجتماعیة، ترجمة: هناء الجوهري، القاهرة: الهیئة المصریة العامة للکتاب.
حسن، عبدالباسط، ( ٢٠٠٦)، الاصول البحث الاجتماعي، الطبعة١٣، القاهرة، مکتبة الوهبة.
قندیلجي و السامرائي، (٢٠٠٩)، البحث العلمي (الکمي والنوعي)، عمان: دار الیازوري.
توێژینەوەی عەرەبی:
الاصفر و العقیبة،(٢٠٠٧)، المعاني الاجتماعیة للتقالید المرتبطة بظاهرة الموت وعاداتە، "-دراسة انثروبولوجیة اجتماعیة میدانیة في مدینة بانیاس وریفها، مجلة جامعة دمشق_ المجلد ٢٣_ العدد الثاني. 
الملخص بالغة العربیة
    هذا البحث یسعی الی دراسة ظاهرة اجتماعیة  وهي عزاء النساء.  من اهداف هذا البحث: وصف و تحلیل العادات واڵتقالید المتعلقة بعزاء النساء وکما انها تهدف الی ا‌ظهار تأثیر(التغیرات الاجتماعیة والاقتصادیة والثقافیة) في ظهور اسالیب جدیدة وعادات جدیدة متعلقة بعزاء النساء. تم استخدام منهج الاثنوغرافي و منهج المقارن، واستخدمة العینة القصدیة فیها. وحدة العینە مأخوذ من(٢٠) فردا من مدینة اربیل, تتکون اسطبارة البحث من (٢٩) سؤالا. اسالیب جمع البیانات المستخدمة هي: (المقابلة و الملاحظة ). 
    توصل هذا البحث الی عدة نتائج منها: اسالیب اقامة مراسم العزاء في الماضي والحاضر شهدت تغیرات کثیرة، حیث یتم ابلاغ الناس بأقامة العزاء بسرعة اکبر من السابق بسبب تطور التکنلوجیا. ایضآ اثر مستوی الوعي والمعرفة الدینیة لدی المجتمع نحو ‌ظاهرة اللطم في العزاء . تغیر في الوان الملابس لاقامة هذە المراسم. کانت تقام هذه المراسم في منزل صاحب العزاء فقط اما الان اصبحت تقام في الخیام أو القاعات الخاصة بهذه المناسبة. وتغیرت الوظائف الاجتماعیة للعزاء، ارتفاع مستوی العلاقات الاجتماعیة سابقآ، حضور العزاء تغیر بسبب واجبآ اجتماعیآ ودینیآ. اما في الوقت الحاضر اصبحت حضور العزاء  لتفادي العیبة والعتاب. ادی تغیر في اسلوب الحیاة الافراد في مدینة اربیل الی تغیر في الکیفیة والقصد من اقامة العزاء. وهذە التغیرات یمکن ملاحظتها في مٶشرات ووظائف العزاء، مثل وظیفة الضبط والتظامن الاجتماعي وانهاء العزاء وعدم اللطم وتقلیل عدد زیارات قبر المتوفی، وذکری وفاته...الخ  
�  PhD Student:  Nadia Wali Jabbar, in Salahaddin University, Colleg of Art, Sociology Department, Erbill 


� قوتابی دکتۆرا و مامۆستای یاریدەدەر لە زانکۆی سەڵاحەدین، کۆلێژی ئەدەبیات، بەشی کۆمەڵناسی، هەولێر.


( لێرەدا کاتێ دەڵێن مەلاژن واتا مەبەست ئەو ئافرەتەیە کە بۆ پرسەی ژنان دەهێنرێت کە ئەزموون و شارەزایی هەبێت و بۆ ئەوەی لە پرسەکەدا قورئان بخوێنێت.


( کە دەوترێت زۆریەنەی توێژینەوەکە، واتا؛ نیوەی زیاتری نمونەکە هەمان بۆچوونیان هەیە.


( مەرج نیە ئەم ئاماژانە لەلای هەموو بنەماڵەیەک وەکو یەک بێ؛ واتا هەندێکیان تاکو ئێستاکە پابەندن بە شیوەن و لاواندنەوە...هتد، بەڵام لەلای هەندێ بنەماڵە ئەم شتانە زۆر کەم بۆتەوە.


( مەولوود لە دووەم ڕۆژی پرسە دەکرێت؛ بەڵام لەلای چینی باڵا لەسێیەم ڕوژدا مەولوود دەکەن، شەربەت دەگێڕن و جۆرەها شیرنی دادەنێن، دواتر بە قاپی سەفەری بەسەر ئامادەبوواندا ئەو شیرینییانە دابەشدەکرێن. 

